
Հեղինակ՝ Դեյվիդ Բեթթի և Սալլի Գիրգիս 

Եթե այլ կերպ նշված չէ, աստվածաշնչյան բոլոր մեջբերումներն արված են 
Trinitarian Bible Society (Tyndale House, Dorset Road, London, SW19 3NN, England)-ի 
կողմից կատարված ժամանակակից թարգմանությունից։ 

Բոլոր իրավունքները, ներառյալ ներկայացնելու կամ որևէ ձևով՝ ամբողջական 
կամ մասնակի, վերատպելու, պաշտպանված է Համաշխարհային հեղինակային 
իրավունքի կոնվենցիայով և մյուս կոնվենցիաներով, պայմանագրերով ու 
հռչակագրերով: 

Այս դասընթացը սկզբում լույս է տեսել անգլերեն, How Can I Know I am a 
Christian?  5th edition վերնագրով: 

Այս նյութը կարող է վերատպվել և բաժանվել, որպեսզի օգտագործվի Թին 
Չելենջի, նմանատիպ ծրագրերի, տեղական եկեղեցիների, դպրոցների, այլ 
կազմակերպությունների և անհատների համար: Այս նյութերը նաև կարող են 
ներբեռնվել հետևյալ կայքից՝ www.iTeenChallenge.org: Նրանք, ովքեր կցանկանան 
վաճառել այս նյութերը, պետք է գրավոր թույլտվություն ստանան Գլոբալ Թին 
Չելենջից:  

Այս դասընթացը Խմբային Ուսուցումներ Նորադարձ Քրիստոնյաների Համար 
դասընթացի մի մասն է, որը մշակվել է, որպեսզի օգտագործվի եկեղեցիներում, 
բանտային ծառայություններում, Թին Չելենջում և նմանատիպ 
ծառայություններում, որտեղ աշխատում են նորադարձ քրիստոնյաների հետ: 
Դասընթացի մեջ մտնում են՝ Ուսուցչի ձեռնարկը, Ուսանողի ձեռնարկը, 
Ուսուցման ուղեցույցը, Ստուգարքը և Վկայականը: Դրանց մասին առավել 
տեղեկություններ ստանալու համար դիմել. 

Ներածություն 
Քանի անգամ են մարդիկ քեզ հարցրել. «Դու հավատացյա՞լ ես»: Կարո՞ղ ես 

հիշել, թե ինչ ես պատասխանել նման դեպքերում: Դու լարվե՞լ ես, թե՞ ծիծաղել: 
Ոմանք հակադարձել են՝ «Իհա՛րկե հավատացյալ եմ: Հո անհավատ չեմ»:  

Կարո՞ղ ես դու այսօր համոզված լինել, թե արդյոք ճշմարիտ քրիստոնյա՞ ես: 
Պե՞տք է մարդը սպասի մինչև մահանալը, որպեսզի պարզի՝ երկի՞նք է գնալու,  
թե՞ դժոխք:  

Այս դասընթացում մենք հույս ունենք պատասխանելու այս և ուրիշ շատ 
հարցերի: Դասընթացի նպատակն է՝ հստակ բացատրել հետևյալ չորս հարցերը.  

1. Ինչպե՞ս է մարդը ճշմարիտ քրիստոնյա դառնում: 

2. Որտեղի՞ց կարող ես փաստարկներ վերցնել, որ դու ճշմարիտ քրիստոնյա ես: 

3. Ի՞նչ է նշանակում անձնական փոխհարաբերություն ունենալ Հիսուսի հետ: 

4. Ի՞նչ կարող եմ անել ճշմարիտ քրիստոնյա լինելու իմ կասկածների հետ: 

Գլուխ 1.  
Ինչպե՞ս է մարդը ճշմարիտ քրիստոնյա 

դառնում:  

Նախքան համոզված լինելը, որ ճշմարիտ քրիստոնյա ես, դու պետք է իմանաս, 
թե ինչպես են ճշմարիտ քրիստոնյա դառնում: Աստված երբեք մարդուն իր կամքին 
հակառակ քրիստոնյա չի դարձնում: Եթե դու ուզում ես ճշմարիտ քրիստոնյա 
դառնալ, ապա պետք է որոշում ընդունես՝ նվիրվել Քրիստոսին: Այս քայլը 
ներառում է հետևյալ երեք մասերը. 

 Մտքի որոշում,  
 Կամքի որոշում,  
 Զգացմունքների որոշում:  

Ավելի հանգամանալից անդրադառնանք այս որոշումներից յուրաքանչյուրին:  

Ա.  Մտքի որոշում:  

1.  Դու պետք է հասկանաս և հավատաս 
աստվածաշնչյան որոշակի փաստարկների,  
որոնք քեզ ասում են, թե ինչպես կարող ես դառնալ 
ճշմարիտ քրիստոնյա:  

Ճշմարիտ քրիստոնյա դառնալ չի նշանակում «հավատի կույր ցատկ» 
կատարել: Քրիստոնյա դառնալու քո որոշումը պետք է հիմնված լինի 
Աստվածաշնչի փաստարկների վրա, պատմական փաստարկների, որոնք 
ապացուցված են բազմաթիվ գիտնականների հետազոտությունների և 
ուսումնասիրությունների արդյունքում: 

Ճշմարիտ քրիստոնյա դառնալու համար կարիք չկա, որ Աստվածաշնչում եղած 
ամեն ինչը հասկանաս: Սակայն, այնուամենայնիվ, պետք է հասկանաս հիմնական 

փաստարկները, որոնք քեզ ասում են, թե ինչպես կարող ես ճշմարիտ քրիստոնյա 
դառնալ: Դրանք խճճված աստվածաբանական ուսուցումներ չեն: Աստվածաշնչի 
այդ հիմնական փաստարկներն այնքան պարզ են, որ նույնիսկ փոքր երեխան 
կարող է դրանք հասկանալ: 

2.  Ահա այն փաստարկները, որոնք դու պետք է իմանաս 
և հավատաս՝ ճշմարիտ քրիստոնյա դառնալու 
համար:  

1. Աստված կա: Եբրայեցիներին 11:6 

2. Աստվածաշունչը ճշմարիտ է: Բ Տիմոթեոս 3:16 

3. Ես մեղավոր եմ և խախտել եմ Աստծո օրենքները: Հռոմեացիներին 3:23 

4. Աստված սիրում է ինձ և ուղարկել է Իր Միածին Որդուն՝ ապրելու և 
մահանալու ինձ համար: Հովհաննես 3:16 

5. Միայն Հիսուսը կարող է ներել իմ մեղքերը: Գործք, 4:12 

6. Մեղքի պատիժը մահն է: Հռոմեացիներին 6:23 

7. Ես կարող եմ փրկվել մեղքի պատժից իմ մեղքերը Հիսուսին խոստովանելով և 
Նրանից ներում խնդրելով: Ա Հովհաննես 1:9 

8. Ես կարող եմ դառնալ ճշմարիտ քրիստոնյա, եթե հիմա թույլ տամ, որ Հիսուսը 
դառնա իմ կյանքի Առաջնորդը: Հռոմեացիներին 10:9-10 

Եթե դու ճշմարիտ քրիստոնյա դառնալու որոշում արդեն կայացրել ես, ապա 
մեկ րոպե ժամանա՛կ տրամադրիր և վերհիշի՛ր այդ պահը: Նորի՛ց վերանայիր 
վերը նշված ութ փաստարկները: Դրանցից որո՞նք են քեզ հստակ բացատրվել՝ 
նախքան քո՝ ճշմարիտ քրիստոնյա դառնալը: Դա քո մտքում շփոթություն 
առաջացրե՞լ է, թե ինչ է իրականում նշանակում՝ լինել ճշմարիտ քրիստոնյա:  

Մենք այս կետում պետք է զգույշ լինենք, որպեսզի չլինի թե Աստծուն 
սահմանափակենք և ասենք, որ Նա պետք է հետևի փաստարկների մեր ցուցակին՝  
նախքան կկարողանա տվյալ մարդու մեղքերը ներել: Աստված պարզ տեսնում է 
մարդու սիրտը: Եթե մարդը անկեղծ փափագով է գալիս, որպեսզի ճանաչի 
Աստծուն և ազատվի մեղքից, Աստված կընդունի նրան: Հիսուսը  
Հովհաննես 6:37-ում ասաց. «Ով որ ինձ գա, Ես նրան երբեք դուրս պիտի չհանեմ»:  

Սակայն կա այս հարցի մյուս կողմը: Երբ որոշ մարդիկ մի փոքր վշտանում են, 
աղոթում են Աստծուն և համարում են, որ ամեն ինչ փոխվեց, պարզապես այն 
պատճառով, որ իրենք աղոթել են: Մի քանի օր կամ շաբաթ անց նրանք ոչ մի 
փոփոխություն չեն տեսնում իրենց կյանքում և գալիս են հետևյալ եզրակացության. 
«Երևի Աստված իրական չէ: Կամ էլ քրիստոնեության վերաբերյալ այս ամեն ինչը 

կեղծ է»: Խնդիրը, միգուցե, նրանում է, որ նրանք երբևէ իրականում փրկություն չեն 
ունեցել: Գուցե ինչ-որ մեկը չափազանց շտապեցրել է նրանց որոշում ընդունելու 
հարցում՝ նախքան կկարողանային իրոք հասկանալ, թե ինչ է նշանակում 
ճշմարիտ քրիստոնյա դառնալը: 

Բ.  Կամքի որոշում:  
Երբ երեխա է աշխարհ գալիս, ծնողներն ամեն օր չեն գալիս ու հարցնում,  

թե ինչ հինգ գործողություններ կցանկանար իրենց երեխան անել այդ օրը:  
Երեխան դեռ բավականաչափ հասուն չէ՝ ընտրություններ կատարելու կամ 
որոշումներ կայացնելու համար: Այս օրինակը միանգամայն տարբերվում է 
ճշմարիտ քրիստոնյա դարձած մարդու օրինակից: Նորածին երեխան իր ծնվելու 
վերաբերյալ չէր կարող որոշում կայացնել: Սակայն յուրաքանչյուր մարդ հաստատ 
ունի ընտրության հնարավորություն, երբ հարցը վերաբերում է «վերստին 
ծնվելուն»: Դու պետք է ընտրություն կատարես, որպեսզի դառնաս ճշմարիտ 
քրիստոնյա և Աստծո զավակ: Որևէ մեկը չի կարող այս որոշումը կայացնել քո 
փոխարեն:  

Քո որոշումը կապ չունի որոշակի զգացմունքային «կրոնական ապրումներ» 
ունենալու հետ: Դու որոշում ես կայացնում, թե ով է լինելու քո կյանքի 
առաջնորդը: Քո ընտրությունը վերաբերում է կոնկրետ անձնավորության՝ հենց 
Իրեն՝ Աստծուն: Դու կամ ընդունում ես, կամ մերժում Աստծուն:  

1.  Դու պետք է հասկանաս, թե ինչ է նշանակում դառնալ 
ճշմարիտ քրիստոնյա:  

Աստված անտեղյակ մարդու որոշումը չի ընդունի: Դու պետք է իմանաս, թե ինչ 
ես անում, եթե ուզում ես դառնալ ճշմարիտ քրիստոնյա: Աստված քեզ կօգնի 
հասկանալ, թե ինչ է իրենից ներկայացնում սեփական կյանքն Աստծուն հանձնելը: 
Դու պետք է հասկանաս, թե որն է քո պատասխանատվությունն այս որոշման մեջ: 
Դու պետք է խոստովանես քո մեղքերը, այսինքն՝ Աստծո առաջ ընդունես, որ 
խախտել ես Նրա օրենքները: Դու պետք է որոշում կայացնես, որ մեջքով շրջվելու 
ես դեպի մեղքը և սկսելու ես հետևել Հիսուսին և Նրա ուսուցումներին:  

Հակոբոս 1:21. 

«Ուրեմն, ամեն աղտեղություն ու ավելորդ չարություն թողե՛ք մի 
կողմ, հեզությամբ ընդունեցե՛ք ձեր մեջ սերմանված այն Խոսքը,  
որը կարող է ձեր հոգիները փրկել»:  

Դու պետք է հասկանաս, թե ինչ է իրենից ներկայացնում ճշմարիտ քրիստոնյա 
դառնալը՝ նախքան կամքի որոշում կայացնելը: Եթե դու իրականում չհասկանաս, 

թե ինչ է իրենից ներկայացնում Աստծուն նվիրվելը, ապա հետագա օրերի և 
շաբաթների ընթացքում հաճախ կասկածներ կգան: Փաստարկներին ուղի՛ղ նայիր: 
Իմացի՛ր, թե ինչի մեջ ես դու պատրաստվում մտնել: Միևնույն ժամանակ պետք է 
հասկանաս, որ դու ի վիճակի չես լինի քրիստոնեական կյանքին վերաբերող ամեն 
բան հասկանալ՝  նախքան Քրիստոսին հետևելու որոշում կայացնելդ: 
Քրիստոնեական կյանքին վերաբերող որոշ բաներ դու կհասկանաս միայն,  
երբ սկսես դրա մեջ ապրել: Եթե դու սրա վերաբերյալ բազմաթիվ հարցեր ունես, 
աղոթի՛ր և Աստծո՛ւն հանձնիր քո հարցերը: Խնդրի՛ր Նրա օգնությունը: 

2.  Ճշմարիտ քրիստոնյա դառնալու համար դու պետք է 
որոշում կայացնես:  

Երբ հստակ հասկանաս փաստարկները, պետք է որոշում կայացնես: Կա՛նգ առ 
և կշռադատի՛ր քո որոշման կարևորությունը: Դու պետք է Աստծո առաջ ընդունես, 
որ մեղքեր ես գործել: Դու պետք է որոշում կայացնես՝ Աստծուն դարձնել քո 
կյանքի Առաջնորդը: Դու պետք է ավելին անես, քան պարզապես դրա մասին 
մտածելը: Դու պետք է նվիրվելու որոշում կայացնես: Այս նույն մարտահրավերը 
Հեսուն տվեց իր հետևորդներին Հին Կտակարանում: Նա կոչ արեց նրանց՝ որոշում 
կայացնել և ընտրություն կատարել իրական Աստծուն ծառայելու և կեղծ 
հեթանոսական աստվածներին ծառայելու միջև:  

Հեսու 24:14-15.  

«Ուստի հիմա վախեցե՛ք Տիրոջից և անկեղծությամբ ու 
ճշմարտությամբ ծառայեցե՛ք, և այն աստվածները, որոնց ձեր 
հայրերը Գետի այն կողմում ու Եգիպտոսում ծառայում էին, մի կողմ 
դրեք ու Տիրոջը պաշտեցե՛ք: Բայց եթե Տիրոջը ծառայելը ձեզ հաճելի 
չի թվում, այսօր ընտրություն կատարեցե՛ք՝ ո՞ւմ եք պաշտելու՝ Գետի 
այն կողմում ձեր հայրերի պաշտած աստվածների՞ն, թե՞ 
ամորհացիների աստվածներին, որոնց երկրում դուք բնակվում եք, 
բայց ես և իմ տունը Տիրոջն ենք պաշտելու»: 

Դու պետք է ապավինես Աստծուն, որ Նա կանի այն, ինչ Աստվածաշունչն է 
ասում: Դու չես կարող ստիպել Աստծուն, որ ների քո մեղքերը, դու ընդամենը 
կարող ես խոստովանել քո մեղքերը: Աստված չի պահանջում, որ նախքան 
ճշմարիտ քրիստոնյա դառնալը դու միանգամից ազատվես քո բոլոր վատ 
սովորություններից: Նա քեզնից ընդամենը որոշում է սպասում: Դո՛ւ պետք է 
ընտրես, թե ում ես ծառայելու: Եթե որոշես Հիսուսին դարձնել քո կյանքի 
Առաջնորդը, Նա քեզ ուժ կտա, որ փոխես քո կենսակերպը: Սա աճման գործընթաց 
է, որը տևում է ողջ կյանքի ընթացքում: Միայն մի քանի րոպե է պահանջվում 
ճշմարիտ քրիստոնյա դառնալու որոշում կայացնելու համար, ճիշտ այնպես, 
ինչպես որ շատ կարճ ժամանակ է պահանջվում երեխայի ծնվելու համար:  

Դու պետք է հասկանաս, որ որոշում ես կայացնում քո մնացած ողջ կյանքի 
համար: Աստված չի ուզում, որ մարդիկ հավատացյալ դառնան ընդամենը մեկ կամ 
երկու շաբաթով, կամ մինչև իրենց խնդիրները լուծվեն: Նա քեզ կտա ուժ, հավատ՝ 
ճիշտ որոշում կայացնելու համար: Բայց և այնպես, որոշում կայացնողը դու ես. 
Նա քեզ չի ստիպի դառնալ Իր զավակը: 

3.  Աստծո օգնությամբ դու պետք է մինչև վերջ 
հետևողական լինես և անես այն, ինչ որոշել ես:  

Երբ քո մեջ որոշում կայացնես, ուրեմն պետք է վարվես ըստ այդ որոշման:  
Դու պետք է իրականացնես քո պատասխանատվությունները: Ի՞նչ է ակնկալում 
Աստված քեզնից, որ անես: Նա ուզում է, որ դու խոստովանես քո մեղքերը  
(տե՛ս Ա Հովհաննես 1:9), հնազանդվես Աստծուն (Հակոբոս 1:21) և լսես Սուրբ 
Հոգուն, երբ Նա քեզ հանդիմանի քո մեղքերի համար (Հովհաննես 16:8):  
Քո՝ ճշմարիտ քրիստոնյա դառնալու որոշում կայացնելը նման է «նորից ծնվելուն»: 
Հիմա, երբ դու գոյություն ունես որպես Աստծո զավակ, պետք է աճես և 
հոգևորապես ողջ մնաս: Աստվածաշունչը լի է ուսուցումներով, որոնք բացատրում 
են, թե ինչպես կարող ես դա անել: Աստված կուղղորդի ու կօգնի քեզ: Նա քեզ չի 
լքի: 

Հակոբոս 2:24.  

«Տեսնո՞ւմ եք, թե ինչպես է մարդը իր գործերով արդարանում և ոչ թե 
միայն հավատով»: 

Դու պետք է վարվես ըստ քո կայացրած որոշման (տե՛ս Եբրայեցիներին 12:1-2): 
Միևնույն ժամանակ գիտակցի՛ր, որ Աստված Ինքն էլ է քայլեր անում դեպի քեզ, 
երբ դու ճշմարիտ քրիստոնյա դառնալու որոշում ես կայացնում:  
Նա արձագանքում է՝ ներելով քո մեղքերը և ազատագրելով քեզ մեղքի 
իշխանությունից: 

Ա Հովհաննես 1:9.  

«Եթե խոստովանենք մեր մեղքերը, ապա Նա հավատարիմ ու արդար 
է՝ մեր մեղքերը մեզ ներելու և մեզ բոլոր անիրավություններից 
մաքրելու համար»: 

Աստծո օգնությամբ դու կարող ես մինչև վերջ հետևել քո ամբողջ կյանքի այս 
ամենակարևոր որոշմանը: Առաջինը. դու որոշում ես կայացնում քո մտքում՝ 
հասկանալ փաստարկները: Այնուհետև. դու որոշում ես կայացնում քո մտքում՝ 
հետևել Հիսուսին: Այժմ դու պետք է իմանաս, թե ինչ տեղ ունեն քո զգացմունքները 
որոշում կայացնելու այս գործընթացում: 

Գ.  Քո զգացմունքների որոշումը:  
Զգացմունքները մեզնից յուրաքանչյուրի կարևոր մասն են կազմում, դրանք 

ներգրավված են ճշմարիտ քրիստոնյա դառնալու մեջ: Քեզ համար կարևոր է 
հստակ պատկերացում ունենալ, թե ինչպես են քո զգացմունքները ներառված 
ճշմարիտ քրիստոնյա դառնալու գործընթացում:  

1.  Ինչպե՞ս են քո զգացմունքները ներառված ճշմարիտ 
քրիստոնյա դառնալու գործընթացում:  

ա.  Մենք բոլորս տարբեր կերպ ենք արձագանքում 
իրավիճակներին:  

Մի պահ հիշի՛ր քո ընկերներին: Դու գիտե՞ս որևէ մեկին, ով հեշտությամբ է 
ոգևորվում և շատ զգացմունքային է: Իսկ երբևէ հանդիպե՞լ ես մարդկանց, ովքեր 
զգացմունքային արձագանքներ չեն ունենում: Գուցե նաև զարմացել ես. մի՞թե 
նրանց  սիրտը քարից է: Մենք բոլորս տարբեր կերպ ենք արձագանքում ամենօրյա 
իրավիճակներին:  

Ինչ-որ մեկը քեզ խոստացե՞լ է, որ դու այլ կերպ կզգաս, եթե ճշմարիտ 
քրիստոնյա դառնաս: Նրանք քեզ պատմե՞լ են սիրո, ուրախության և 
խաղաղության մասին, որոնք հեղեղել են նրանց կյանքը, երբ աղոթել են, որպեսզի 
Հիսուսի հետևորդ դառնան: Զգո՛ւյշ եղիր նրանց այն խոստումներին հավատալուց, 
որ դու ևս նույնը կզգաս: Միգուցե, այդպես էլ կարող է լինել: Եթե լինի, շատ լավ է: 
Շնորհակա՛լ եղիր լավ զգացմունքների համար:  

Սակայն եղել են մարդիկ, որոնք արել են նույն աղոթքը, բայց ոչինչ չեն զգացել: 
Սյու Լ.-ն հավասարակշռված մտքեր է փոխանցում այն մասին, թե ինչ է ասում 
Աստվածաշունչը Հիսուսի հետևորդ դառնալու վերաբերյալ: Նա գիտեր, որ եթե 
որոշում կայացներ՝ դառնալ ճշմարիտ քրիստոնյա, ապա դա կազդեր իր մնացած 
ողջ կյանքի վրա: Համոզված լինելով, որ սա ճիշտ որոշում է, նա աղոթեց Աստծուն, 
խոստովանեց իր մեղքերը և խնդրեց Հիսուսին՝ դառնալ իր կյանքի Առաջնորդը: 
Այնուհետև նա սպասեց: Ոչ մի բան տեղի չունեցավ: Նա ոչինչ չզգաց: Նա նորից 
աղոթեց, այն էլ՝ խորը անկեղծությամբ: Նա նորից սպասեց, սակայն ոչինչ տեղի 
չունեցավ: Նա աղոթեց երրորդ անգամ. արդյունքը նույնն էր: Վերջապես նա 
զանգեց իր քրիստոնյա ընկերներից մեկին և բացատրեց, թե ինչ է տեղի ունեցել: 
Նրա ընկերն ասաց. «Մի՛ անհանգստացիր, Սյո՛ւ, դու շուտով ինչ-որ բան կզգաս»:  

Սյուն զոհ էր դարձել երկու առիթներով տված վատ խորհուրդների:  
Սյուին խոստացել էին, որ երբ նա դառնա Հիսուսի հետևորդ, ուրախությունն ու 
խաղաղությունը կլցնեն իր սիրտը: Սակայն երբ նա աղոթեց, այդ բանը տեղի 



11 

չունեցավ: Նրա ընկերոջ տված խորհուրդը նույնպես լավը չէր: Աստվածաշնչում 
չկա այդպիսի համար, որ խոստանա՝ «Դու քո ներսում կզգաս ուրախություն,  
սեր ու խաղաղություն, հենց որ դառնաս ճշմարիտ քրիստոնյա»:  

Որոշ հավատացյալներ, իրոք, զգացմունքային մեծ ապրումներ են ունեցել,  
երբ ընդունել են Քրիստոսին: Սակայն շատերն էլ ոչինչ չեն զգացել: Իրականում 
Սյուն հաջորդ մեկ-երկու շաբաթվա ընթացքում իրեն ավելի վատ զգաց:  
Ամեն անգամ, երբ նա բղավում էր իր երեխաների վրա, ավելի մեղավոր էր զգում 
իրեն, քան նախկինում էր լինում: Ավելի ուշ հասկացավ, որ դա Սուրբ Հոգու 
հանդիմանությունն էր առ այն, որ նա երեխաների հանդեպ իր վերաբերմունքը 
փոխելու կարիք ունի: Նա միակ անձը չէ, ով ճշմարիտ քրիստոնյա դառնալուց 
հետո իրեն ավելի վատ է զգացել, քան դրանից առաջ:  

բ.  Քո զգացմունքները փոխվում են:   

Ճշմարիտ քրիստոնյա դառնալու որոշում ընդունելու հետագա շաբաթների և 
ամիսների ընթացքում Սյուն առանձնապես շատ դրական զգացմունքներ 
չունեցավ: Այդուհանդերձ, հետ նայելով՝ նա ափսոսանք չի զգում իր կայացրած 
որոշման համար: Նրա իրավիճակը հստակ ցույց է տալիս, որ մեր զգացմունքներն 
իրոք փոխվում են ճշմարիտ քրիստոնյա դառնալուց հետո: Սակայն մենք պետք է 
զգույշ լինենք այն ակնկալիքից, որ Աստված ամեն օր մեզ պետք է լցնի սիրով, 
ուրախությամբ ու խաղաղությամբ: Սա իրատեսական չէ: 

Մեր զգացմունքները երբեմն շատ արագ են փոխվում: Մի օր դու քեզ շատ մոտ 
կզգաս Աստծուն, մինչդեռ հաջորդ օրը՝ միայն բարկություն, հուսահատություն, 
հետո էլ՝ ընկճվածություն: Արդյո՞ք սա նշանակում է, որ դու կորցրել ես քո 
փրկությունը: Ո՛Չ: Պարզապես պետք է ընդունես այն փաստը, որ դու մարդ ես,  
և քո զգացմունքները փոփոխական են: Սա նորմալ է: Մի՛ փորձիր հետ գնալ և 
ունենալ նույն զգացումները, որոնք դու ունեցար անցած շաբաթ, անցած ամիս, 
կամ ճշմարիտ քրիստոնյա դառնալու օրը: Նայի՛ր Աստծուն՝ ստանալու համար 
այն օրհնությունը, որ յուրաքանչյուր նոր օր առաջարկում է քեզ: Այն կարող է բերել 
իրավիճակներ, երբ դու կզգաս ուրախություն և խաղաղություն: Կլինեն օրեր, 
որոնք կբերեն դժվարին փորձություններ, և ներսդ կլցվի բարկությամբ ու 
տխրությամբ:  

գ.  Քո զգացմունքները պետք է երրորդ տեղը գրավեն,  
երբ դու դառնում ես ճշմարիտ քրիստոնյա:  

Ինչքանո՞վ են կարևոր քո զգացմունքները, երբ դու դառնում ես ճշմարիտ 
քրիստոնյա: Աստված ուզում է, որ դու արհամարհե՞ս դրանք: Ոչ: Սակայն դրանք 
պետք է երրորդական տեղում լինեն: Առաջին և ամենակարևոր բանը 
Աստվածաշնչում եղած փաստարկներն են, որոնք ասում են, թե ինչպես դառնալ 

ճշմարիտ քրիստոնյա: Երկրորդը հավատն է (ուժը), որ Աստված տալիս է քեզ, 
որպեսզի վարվես ըստ այդ փաստարկների, այսինքն՝ հնազանդվես դրանց և 
դառնաս Հիսուսի ճշմարիտ հետևորդ: 

 

Այժմ համեմատենք այս երեքը՝ փաստարկները, հավատը և զգացմունքները՝ 
տան օրինակով: Տան հիմքը ներկայացնում է Աստվածաշնչի փաստարկները, 
որոնք մեզ ասում են, թե ինչպես կարող ենք ճշմարիտ քրիստոնյա դառնալ: 
Պատերը, տանիքը, պատուհանները և այլ մնացածը ներկայացնում են հավատը, 
որն Աստված մեզ տալիս է ճշմարիտ քրիստոնյա դառնալու համար: Նա մեզ 
կարողություն է տալիս՝ իրապես փոխել մեր կյանքը: Մենք տեսնում ենք 
փոփոխությունը: Մեր զգացմունքները կարող են համեմատվել տաքության հետ: 
Դրանք մեզ օգնում են վայելել  յուրաքանչյուր օրը, ճիշտ՝ ինչպես տաքությունն է 
մեզ լավ զգացողություն տալիս ձմեռային ցուրտ օրերին:  

Մեր զգացմունքները շատ կարևոր են, քանի որ Աստված ստեղծել է մեզ՝ որպես 
զգայուն և զգացմունքային անձնավորությունների: Սակայն այն, թե ինչ ես դու 
զգում ճշմարիտ հավատացյալ դառնալիս, այնքան կարևոր չէ, որքան 
Աստվածաշնչի փաստարկները հասկանալն ու դրանց հնազանդվելը:  
Այդ փաստարկները մեզ ասում են, թե ինչպես կարող ենք ճշմարիտ քրիստոնյա 
դառնալ:  

Երբ դու ճշմարիտ քրիստոնյա ես դառնում, Աստված խոստանում է ներել քո 
մեղքերը, մաքրել քո կյանքը և նոր կյանք պարգևել քո հոգուն: Նա խոստանում է 
գալ և ապրել քո մեջ: Ճշմարիտ քրիստոնյա դառնալու համար դու այլ զգացումներ 
ունենալու կարիք չունես: Ցանկացած զգացմունքային փոփոխություն, որ դու 

ունենում ես, ընդամենը կողմնակի օգուտներն են այն դրական փոփոխության,  
որն Աստված արել է քո կյանքում: Ապավինի՛ր Աստծո Խոսքին՝ Աստվածաշնչին, 
այլ ոչ թե քո զգացմունքներին: 

2.  Ի՞նչ զգացմունքներ են ներառված ճշմարիտ 
քրիստոնյա դառնալու գործընթացի մեջ:  

Շատ մարդիկ զգացմունքների մեծ տարբերություն են զգացել նախքան 
ճշմարիտ քրիստոնյա դառնալը և դրանից հետո: Հաճախ անուրանալի մեղքի 
զգացողություն է առաջանում ճշմարիտ քրիստոնյա դառնալուց առաջ: Հաճախ էլ 
սա մեր արձագանքն է Սուրբ Հոգուն, քանի որ Նա հանդիմանում է մեզ՝ մեր 
կյանքում գոյություն ունեցող չխոստովանած մեղքերի համար: 

Ոգևորվածությունը, խաղաղությունը և ուրախությունը սովորաբար այն 
զգացողություններն են, որոնք մարդն ունենում է ճշմարիտ քրիստոնյա դառնալով: 
Ստուգի՛ր Ուսուցման ուղեցույց, Նախագիծ 2-րդի՝ «Զգացմունքներ» բաժնի և 
դասարանի քո նշումներն այս թեմայի վերաբերյալ՝ հավելյալ տեղեկությունների 
համար:  

Ահա աստվածաշնչյան մի քանի համարներ, որոնք ասում են այն մասին, թե 
որքանով են մեր զգացմունքները ներառված մեր՝ որպես քրիստոնյայի կյանքում:  

Սաղմոս 51:1-2 Ղուկաս 19:5 Հակոբոս 4:8-10 
Սաղմոս 32:5 Հովհաննես 14:27 

3.  Իմացի՛ր, թե ինչպես է Քրիստոսն ուզում, որ դու 
արտահայտես քո զգացմունքներն ամեն օր:  

Եթե Հիսուսը հանդիսանում է քո կյանքի Առաջնորդը, ապա դու պետք է 
պարզես, թե ինչպես է Նա կամենում, որ դու դրսևորես քո զգացմունքներն 
ամենօրյա կյանքում: Աստված չի ուզում, որ դու անտեսես քո զգացմունքները: 
Աստվածաշնչում շատ կա գրված այն մասին, թե ինչպես արտահայտես 
զգացմունքներդ: 

ա.  Քո զգացմունքները ենթարկի՛ր Հիսուս Քրիստոսի 
առաջնորդությանը:  

Թույլ մի՛ տուր, որ զգացմունքներդ ղեկավարեն որոշումներդ ու 
վերաբերմունքներդ: Մեզնից շատերն անցյալում անում էին միայն այն, ինչ զգում 
էին, որ ուզում են անել, և մերժում էին անել այն ամենը, ինչը մեզ դուր չէր գալիս: 

Մյուսների համար բարկությունն է եղել ղեկավարող զգացմունքը:  
Վախը նույնպես կարող է կյանքում ուժեղ ղեկավար լինել:  

Դու պետք է գաս Աստծո առաջ և ասես Նրան, որ ուզում ես քո զգացմունքները 
դնել Նրա ենթակայության տակ, որ ուզում ես սովորել, թե զգացմունքային 
իմաստով ինչպես արձագանքես Նրան հաճելի ձևով: Դու նաև պետք է իրատես 
լինես: Զգացմունքային արձագանքի ձևը հաճախ քո խոր ինքնության մի մասն է 
հանդիսանում: Աստծուն ուղղված մի պարզ աղոթքը և քո կյանքի այս ասպարեզը 
Նրան հանձնելը միշտ չէ, որ անմիջապես փոփոխություններ կբերի քո կյանքում: 

Աստծուն նվիրվելիս անկե՛ղծ եղիր և սկսի՛ր պարզել, թե ինչ է ասում 
Աստվածաշունչը քո արտահայտած տարբեր զգացմունքների մասին: 
Օգտագործի՛ր համաբարբառ, որպեսզի գտնես համարներ, որոնք վերաբերում են 
հետևյալ զգացմունքներին՝ բարկություն, սեր, վախ, խաղաղություն, 
մեղավորության զգացում, ուրախություն կամ երջանկություն, վիշտ կամ 
տխրություն: Փնտրի՛ր ճանապարհներ, թե ինչպես սկսես քո կյանքում գործի դնել 
այն ամենը, ինչ Աստված ասում է տարբեր իրավիճակներին ուղղված քո 
զգացմունքային արձագանքների վերաբերյալ:  

Հռոմեացիներին 12:1-2-ն ասում է, որ հանձնվես Աստծուն և սկսես աշխատել քո 
մտքի նորոգության ուղղությամբ: Սուրբ Հոգին կառաջնորդի քեզ ողջ 
ճշմարտության մեջ, եթե քո սիրտը բաց լինի աճելու համար:  

բ.  Սովորի՛ր ճիշտ զանազանել քո զգացմունքները:  

Եթե դու պատրաստվում ես քո զգացմունքները ենթարկել Հիսուս Քրիստոսի 
առաջնորդությանը, ապա պետք է նաև պատրաստակամ լինես անկեղծորեն 
ընդունել, թե ինչ զգացումներ ես դու ունենում: Այս կետի համար կարևոր քայլ է՝  
սովորել ճիշտ զանազանել, թե ինչ ես դու տվյալ պահին զգում:  

Երբեմն մարդիկ վախենում են ուշադիր նայել իրենք իրենց և իրենց 
զգացումներին: Դու վախենալու բան չունես: Աստված կարող է քեզ օգնել, որպեսզի 
հավասարակշռված քրիստոնեական կյանք ապրես: Նա կարող է քեզ ցույց տալ 
զգացմունքային հասունության հասնելու ճանապարհը:  

Մեկ րոպե հատկացրո՛ւ և վերհիշի՛ր տարբեր փորձություններ, որոնք դու 
ունեցել ես վերջին մի քանի օրվա ընթացքում:  Փորձի՛ր հիշել, թե երբ ես եղել. 

միայնակ, 
 ուրախ, 
   շփոթված, 
 տխուր, 
      ընկճված, 
 բարկացած: 

Կարո՞ղ ես հիշել, թե երբ ես զգացել. 

վախ, 

 մեղավորություն, 

    սեր, 

     խաղաղություն: 

Աստծո ուզած ձևով սեփական զգացմունքները արտահայտելու համար 
կարևոր քայլ է դրանք ճիշտ պիտակավորել կարողանալը: Ամեն օր ժամանա՛կ 
հատկացրու՝ վերհիշելու համար քո ունեցած տարբեր զգացողությունները և 
փորձի՛ր հիշել, թե ինչ զգացմունքներ դու ունեցար տվյալ պահին: Զգացմունքների 
համար ամաչելու հարկ չկա, այնպես որ մի՛ վախեցիր անկեղծ լինել ինքդ քեզ հետ: 
Եթե բարկացած էիր, խոստովանի՛ր դա ինքդ քեզ: Ի՛նչ-խոսք, քո ցանկությունն է, 
որ այդպես պատասխանած չլինեիր տվյալ իրավիճակում, սակայն պատրա՛ստ 
եղիր՝ ուղիղ նայել ճշմարտության աչքերին:   

Հիշի՛ր, Աստված քեզ զգացմունքներով է ստեղծել: Դրանք մեղսալից չեն:  
Մենք մեղք ենք գործում, երբ թույլ ենք տալիս մեր զգացմունքներին՝ կործանիչ 
ձևով արտահայտվել և մարդկանց վիրավորել: Այս աղո՛թքն արա Աստծուն.  
«Տե՛ր, օգնի՛ր ինձ հասկանալ իմ զգացմունքները: Ես ուզում եմ, որ հիմա Դու 
կառավարես իմ կյանքը, այլ ոչ թե իմ զգացմունքները»:  

գ.  Սովորի՛ր աղոթքի միջոցով զգացմունքային 
ազատագրում գտնել:  

Երբեմն ամենաօգտակար բանը կարող է լինել այն, որ ինչ-որ մեկին պատմենք, 
թե ինչ ենք մենք իրոք զգում: Մեր սրտից տվյալ բեռը ցած գցելուց հետո մենք մեզ 
շատ ավելի թեթև կզգանք: Ցավոք, մենք երբեմն մեր հուսահատությունը 
դատարկում ենք ընկերների կամ ընտանիքի անդամների վրա՝ վիրավորելով կամ 
բարկացնելով նրանց: 

Մեր զգացմունքային սրտնեղություններից ազատվելու լավագույն միջոցը 
Աստծուն այդ մասին պատմելն է: Դա կարող է լինել լավագույն ձևը, սակայն քեզ 
համար, միգուցե, ոչ ամենահեշտը: Մարդ, ով, կարծես, շատ լավ էր կարողանում 
դա անել, Դավիթ թագավորն էր Հին Կտակարանից:  

Եթե դու Սաղմոսների գիրքը կարդալու համար ժամանակ հատկացնես, 
կտեսնես, որ Դավիթ թագավորը շատ ուժեղ, իսկ երբեմն էլ շատ դաժան 
արտահայտություններ է անում Աստծո առաջ իր թշնամիների վերաբերյալ:  
Շատ անգամներ Դավիթն Աստծուց խնդրում էր ամբողջությամբ ոչնչացնել իր 
թշնամիներին: Բայց և այնպես, դու չես կարդա այն մասին, որ Դավիթը 

բարկության նոպայի մեջ հրամայում է իր գեներալներին՝ գնալ ու ոչնչացնել այդ 
մարդկանց:  

Դավիթը սովորել էր Աստծո հետ կատարելապես անկեղծ լինել իր 
զգացմունքների վերաբերյալ: Դու կարող ես նույնն անել: Աստված անակնկալի չի 
գա՝ լսելով, թե ինչ ես դու զգում: Քանի որ Նա Աստված է, արդեն ամեն բան գիտի, 
թե ինչ է տեղի ունենում քո ներսում: Այնպես որ, համարձակ ասա՛ Նրան, թե ինչ ես 
դու զգում: Այնուհետև խնդրի՛ր Նրան, որ քեզ տա Իր սերն ու խաղաղությունը, 
որպեսզի դու կարողանաս գնալ և այդ մարդկանց հետ վերաբերվել հեզությամբ ու 
բարությամբ:  

դ.  Սովորի՛ր մարդկանց հետ խոսել քո զգացմունքների 
մասին:  

Մեզնից շատերը շատ լավ կարողանում են կիսվել մարդկանց հետ իրենց 
զգացմունքների վերաբերյալ: Բայց և այնպես, մենք հիմնականում մեր 
զգացմունքներն արտահայտում ենք իրավիճակին արձագանքելու միջոցով:  
Մենք բարկանում ենք և բղավում, կամ ինչ-որ իր՝ գիրք կամ ափսե ենք շպրտում, 
երբ տխուր ենք, լալիս ենք: Եթե ընկճված ենք, դա երևում է առօրյայում մեզ 
հանդիպող ամեն բանի հանդեպ մռայլ վերաբերմունքից:  

Մենք պետք է սովորենք մարդկանց հետ խոսել մեր զգացմունքների մասին: 
Անկե՛ղծ եղիր, սակայն, միևնույն ժամանակ, քո զգացմունքներն արտահայտելիս 
հարգալի՛ց եղիր դիմացինի հանդեպ: Եթե զգում ես, որ սկսում ես բարկանալ 
դիմացինի վրա, փորձի՛ր խոսել նրա հետ մոտավորապես այսպես. 

«Այս իրավիճակն ինձ սկսում է բարկացնել: Կարո՞ղ ենք մենք այս 
հարցի քննարկումը շարունակել մի որոշ ժամանակ անց, 
որպեսզի հանգստանամ ու ավելի լավ հասկանամ այդ խնդիրը»:  

Հնարավոր է՝ շատ դժվար լինի այս ամենն ասել հանգիստ տոնայնությամբ, 
սակայն ճիշտ որոշում կայացնելով և կիրառելով՝ կարելի է հասնել ճիշտ 
նպատակին:  

Մարդկանց հետ խոսելիս թե ինչ ես զգում, պետք է հստակեցնես, որ 
պատրաստ լինես պատասխանատվություն ստանձնել սեփական զգացմունքների 
համար: Դու չպետք է մեղադրես դիմացինին քո ունեցած զգացմունքների համար: 
Ոչ ոք չի կարող քեզ ստիպել, որ բարկանաս: Դու ես որոշում բարկությամբ 
արձագանքել այդ մարդու ասածին:  

John Powell-ի Why Am I Afraid to Tell You Who I Am? գիրքը մեզ մի քանի 
գործնական խորհուրդներ է տալիս, թե ինչպես արտահայտենք մեր 
զգացմունքներն ու շփվենք մարդկանց հետ: 

ե.  Սովորի՛ր ավելի զգացմունքային արտահայտվել:  

Շատ նորադարձ հավատացյալներ ճշմարիտ քրիստոնյա դառնալուց հետո  
հայտնվում են զգացմունքային բազմաթիվ փոփոխությունների կենտրոնում:  
Դու պետք է քո ուշադրությունը կենտրոնացնես այն զգացմունքների զարգացման 
և արտահայտման վրա, որոնք քեզ կօգնեն ավելի լավ ծառայել Աստծուն:  
Մի զգացում, որի հարցում Աստված մեզ խոստացել է օգնել, խաղաղությունն է: 

Հովհաննես 14:27.  

«Խաղաղություն եմ թողնում ձեզ, Իմ խաղաղությունն եմ տալիս ձեզ. 
ոչ թե ինչպես աշխարհն է տալիս: Ես տալիս եմ ձեզ: Ձեր սիրտը թող 
չխռովվի, ո՛չ էլ վախենա»: 

Հիսուսի կողմից արտահայտված այս խոստումը քեզ համար է: Դու կարող ես 
Աստծո խաղաղությունն ունենալ քո կյանքում՝ անկախ այն բանից, թե որքան 
խնդիրներ են քեզ շրջապատում:  

Սակայն կան զգացմունքներ, որ կարող են քեզնից թալանել այս 
խաղաղությունը: Եթե դու բարկանաս կամ թույլ տաս, որ վախն ու 
անհանգստությունը տիրեն քո մտքին, ապա շուտով դրանք դուրս կմղեն Աստծո 
ողջ խաղաղությունը քո սրտից: Դրա համար անհրաժեշտ է, որ դու սովորես,  
թե ինչպես զգացմունքային ձևով ավելի լավ արտահայտվես: Սովորի՛ր ակտիվ 
կերպով արտահայտել Աստծո սերն ու խաղաղությունը: Սա կարող է շարունակվել 
մեր ողջ կյանքի ընթացքում, և սա մի նպատակ է, որին արժե հետևել:  

Այն իրավիճակներում, որտեղ դու սովորաբար բարկություն ես արտահայտել, 
փորձի՛ր դրա փոխարեն տխրություն կամ կարեկցանք, կամ սեր արտահայտել 
տվյալ անձնավորության հանդեպ: Զգացմունքային նոր արձագանքներ 
հայտնաբերելը կարող է շատ շնորհակալ գործ լինել քո քրիստոնեական կյանքի 
համար: Ամենակարևոր բանը քո կյանքում առաջին տեղը Քրիստոսին տալն է,  
և Նա կառաջնորդի քեզ՝ ավելի խորը հասկանալու Իր ճշմարտությունը:  

զ.  Զգո՛ւյշ եղիր «զգացմունքային կախվածություն» ունեցող 
քրիստոնյաներից:  

Թյուրիմացություններից մեկը, որ որոշ քրիստոնյաներ ունենում են այս նոր 
կյանքի վերաբերյալ, հետևյալ մտքի չափից ավելի շեշտադրում է՝ «Աստված ուզում 
է մեզ լավ զգացողություններ պարգևել»: Նրանք սովորեցնում են, որ դու կարող ես 
«հաճույք վայելել Քրիստոսում»: Եթե դու ճշմարիտ քրիստոնյա դառնաս և 
հնազանդվես Նրա ուսուցումներին, միշտ ուրախություն և խաղաղություն 
կունենաս մյուս հրաշալի իրադրություններում, որոնք համընթաց են «լավ կյանքի» 
հետ:  

Մի՛ ընկիր այդ զգացմունքային «բարձր կետերը» շարունակ փնտրելու 
թակարդի մեջ: Անշո՛ւշտ, Աստված ուզում է, որ մենք վայելենք այն ուրախությունն 
ու խաղաղությունը, որ գալիս են Նրա փրկության հետ միասին: Սակայն սրանք 
կողմնակի օգուտներ են, որոնք գալիս են ամենակարևորի՝ ճշմարիտ փրկության 
հետ: Դու պետք է ձգտես Աստծուն ավելի լավ ճանաչելուն, ոչ թե լավ 
զգացողություններ ունենալուն: Երբ Նրան ավելի լավ ճանաչես, կհայտնաբերես 
Նրա սերը, խաղաղությունն ու ուրախությունը վայելելու շատ ձևեր:  

Նույնիսկ աշխարհի մեծագույն հավատացյալներն ունենում են դժվարին 
ժամանակներ և իրենց միայնակ ու ընկճված են զգում: Նրանք էլ են երբեմն 
հուսահատվում: Մենք պետք է միշտ հիշենք, որ անկախ մեր զգացողություններից, 
Աստված շարունակում է մեզ հետ լինել, և խոստացել է երբեք մեզ չթողնել ու չլքել:  

Ինչո՞ւ են լավ զգացողությունները դադարում՝ ճշմարիտ քրիստոնյա 
դառնալուց շատ չանցած: Կամ, միգուցե, դու երբեք էլ չես ունեցել այդ լավ 
զգացողությունները: Մի՛ զարմացիր, եթե դու չունենաս դրանք, կամ դրանք մարեն: 
Աստված երբեք չի խոստացել, որ երբ դու ճշմարիտ քրիստոնյա դառնաս, կսկսես 
այլ ձևով զգալ: Նա իրականում ասել է՝ դու այլ մարդ կդառնաս, հենց սա է 
կարևորը: Բ Կորնթացիներին 5:17-ն ասում է, որ երբ մեկը դառնում է ճշմարիտ 
քրիստոնյա, «նա նոր մարդ է»: Չկա խոստում, որ դու «կզգաս մարդը»՝ որպես նոր 
մարդ: 

Երբեմն Աստված մեզ անցկացնում է փորձություններով, որպեսզի օգնի աճել: 
Նա կարող է ժամանակ առ ժամանակ հետ վերցնել այդ զգացողությունները, 
որպեսզի մեզ սովորեցնի չկառչել դրանցից: Նա ուզում է, որ դու հաստատուն մնաս 
քո նվիրման որոշման մեջ, նույնիսկ եթե այդ պահին չես զգում Նրա 
ներկայությունը, Նրա սերը կամ խաղաղությունը: Եթե Աստծուն առաջնայնություն 
տաս քո կյանքում, դու կտեսնես, որ Նրա խաղաղությունը, ուրախությունը, սերը, 
կամ ցանկացած այլ զգացողություն, որ Նա տալիս է քեզ, անհամեմատ ավելին է, 
քան սատանան կարող էր քեզ առաջարկել: 

Գլուխ 2.  
Որտեղի՞ց կարող ես փաստարկներ 

վերցնել, որ դու ճշմարիտ քրիստոնյա ես:  

Ճշմարիտ քրիստոնյա դառնալու որոշում կայացնելուց հետո ինչպե՞ս կարող ես 
հաստատ համոզվել, որ դարձել ես ճշմարիտ քրիստոնյա: Ի՞նչ փաստարկներ դու 
պետք է փնտրես, որոնք քեզ ցույց կտան, որ ճշմարիտ քրիստոնյա ես: Որտե՞ղ 
պետք է փնտրես դրանք: Երբ սատանան կասկածներ է բերում քո մտքին, ինչի՞ 
հիման վրա դու կարող ես ապացուցել, որ ճշմարիտ քրիստոնյա ես:  

Մեծ փոփոխություններ պետք է տեղի ունենան ճշմարիտ քրիստոնյա դարձած 
մարդու կյանքում: Որոշ փոփոխություններ արագ կգան, մյուսները՝ ժամանակի 
ընթացքում: Սակայն նորադարձ քրիստոնյան պետք է կարողանա ցույց տալ որոշ 
փաստարկներ, որոնք հստակ ցույց են տալիս, որ Հիսուսն այս պահին 
փոփոխություններ է կատարում իր կյանքում:  

Որպես նորադարձ քրիստոնյա՝ դու կարող ես անդրադառնալ Աստվածաշնչին 
և Սուրբ Հոգուն՝ գտնելու համար փաստարկներ առ այն, որ դու ճշմարիտ 
քրիստոնյա ես: Ավելի հանգամանալից դիտարկենք, թե ինչպես կարելի է այդ 
միջոցներից յուրաքանչյուրն օգտագործել՝ ցույց տալու համար, թե արդյո՞ք տվյալ 
անձնավորությունը քրիստոնյա է:  

Ա.  Աստվածաշունչը:  
Աստվածաշունչը քրիստոնյայի համար առանձնահատուկ գիրք է: Աստված 

Ինքն Իրեն հայտնել է մեզ Աստվածաշնչի միջոցով և տվել է հստակ ուսուցումներ, 
թե ինչպես է Նա ուզում, որ մենք ապրենք: Աստծո ծրագիրը՝ մեզ վերաբերող,  
շատ պարզ է: Նույնիսկ փոքրիկ երեխաները կարող են հնազանդվել Աստծո 
ուսուցումներին և դառնալ ճշմարիտ քրիստոնյա:  

1.  Աստվածաշնչում են գտնվում այն փաստերը, որոնք 
քեզ ասում են, թե ինչպես կարող ես դառնալ ճշմարիտ 
քրիստոնյա:  

Այդ փաստարկները քննարկվում են այս գրքի 6-րդ և 7-րդ էջերում: Տե՛ս նաև  
Ա Հովհաննես 5:9-13 և Հռոմեացիներին 10:9-12 հատվածները: Նորադարձ 
քրիստոնյաների համար կարևոր է ամեն օր ընթերցել Աստվածաշունչը և տեսնել, 
թե ինչ ունի Աստված նրանց ասելու այս Գրքում: Մի՛ սպասիր, որ ուրիշ մարդիկ 
քեզ պատմեն, թե ինչ է ասում Աստված: Ի՛նքդ կարդա և խնդրի՛ր Սուրբ Հոգուն,  
որ օգնի քեզ՝ հասկանալ Աստծո ճշմարտությունը: 

Աստվածաշունչ կարդալիս կարևոր է, որ դու համոզվես, որ կարդացածդ ճիշտ 
ես հասկանում: Դու հեշտությամբ կարող ես աղավաղել աստվածաշնչյան 
ցանկացած համարի կամ ճշմարտության ամբողջական իմաստը՝ կարդալով այդ 
համարի կամ գլխի մի մասը միայն: Օրինակ, Աստվածաշնչում գրված է. «Աստված 
չկա»: Սա, թվում է, հակասում է Աստվածաշնչի հարյուրավոր այլ համարներին, 
որոնք շատ պարզ պնդում են, որ Աստված կա: Սակայն եթե դու կարդաս  
Սաղմոս 14:1 համարն ամբողջությամբ, կտեսնես, որ այն ասում է.  
«Անմիտն իր սրտում ասաց, թե Աստված չկա»: Աստվածաշունչ կարդալիս 
համոզվի՛ր, որ հասկանում ես ամբողջական իմաստը: 

2.  Դու պետք է հնազանդվես Աստվածաշնչի 
ուսուցումներին:  

Եթե դու ուզում ես ճշմարիտ քրիստոնյա դառնալ, պետք է ավելին անես,  
քան ընդամենն Աստվածաշնչի փաստարկները հասկանալն է, փաստարկներ, 
որոնք քեզ ասում են, թե ինչպես կարող ես ճշմարիտ քրիստոնյա դառնալ:  
Դու պետք է հնազանդվես փաստարկներին: Այդ ժամանակ քո մտքում կունենաս 
խաղաղություն այն իմաստով, որ դու իրոք ճշմարիտ քրիստոնյա ես:  

Լոկ իմացությունը, թե ինչ է Աստվածաշունչն ասում ճշմարիտ քրիստոնյա 
դառնալու վերաբերյալ, դեռ քեզ չի տալիս բավարար հիմք, որ դու ճշմարիտ 
քրիստոնյա ես: Բայց եթե կարող ես ասել՝ «Ես հնազանդվում եմ Աստվածաշնչի 
ցուցումներին», ապա կարող ես նաև լիարժեք վստահություն ունենալ, որ դու 
Աստծո զավակ ես: Տե՛ս Հակոբոս 1:19-27-ը: 

Աստծո ուսուցումներին հնազանդվելով՝ դու քեզ համար ստեղծում ես 
փաստարկներ, որ ճշմարիտ քրիստոնյա ես: Եթե ինչ-որ մեկը քեզ ասի,  
որ ապացուցես քո՝ ճշմարիտ քրիստոնյա լինելը, ապա կարող ես օգտագործել 
տրամաբանական փաստարկներ՝  նաև ներկայացնելով փաստեր Աստվածաշնչից: 
Սա հրաշալի է: Սակայն դու կարող ես շատ ավելի համոզիչ փաստարկներ բերել, 

եթե կարողանաս մատնանշել Աստվածաշնչի կոնկրետ ուսուցումներ,  
որոնց դու հնազանդվում ես, ինչպես նաև՝  կիսվես արդյունքներով:  

3.  Աստվածաշնչի փաստարկներ, որոնք չեն փոխվել:  

Աստվածաշունչը հին գիրք է: Դրա առաջին գրքերը գրվել են մոտ 4000 տարի 
առաջ, իսկ վերջինները՝ գրեթե 2000 տարի առաջ: Արդյո՞ք այս հին գրքի 
տեղեկությունները հուսալի փաստարկներ են, որոնք կարող ենք օգտագործել՝ 
ցույց տալու համար, որ տվյալ անձնավորությունը ճշմարիտ քրիստոնյա է: Այո՛: 
Մենք կարող ենք լիակատար  վստահություն ունենալ, որ մեր այսօրվա ունեցած 
Աստվածաշունչը ճշգրիտ օրինակն է բնօրինակ գրվածքների: Գոյություն ունեն 
Աստվածաշնչի գրքերի հազարավոր հին պատճեններ: Դրանցից մի մասը 
ստեղծվել է բնօրինակ գրքերի գրվելուց ընդամենը երկու-երեք հարյուր տարի անց:  

Հիսուսի ասածներն Աստվածաշնչի մասին կարևոր պատճառներից կամ 
հիմքերից մեկն է այն բանի, որ մենք բացարձակ վստահություն ունենանք  
Աստվածաշնչի հանդեպ: Տե՛ս Մատթեոս 5:17-18, Մատթեոս 24:35 և Ղուկաս 16:17 
հատվածները: 

Մատթեոս 5:17-18.  

«Մի՛ կարծեք, թե Ես եկա Օրենքը կամ Մարգարեներն ավերելու: 
Ավերելու չեկա, այլ՝ կատարելու: Ճշմարիտ եմ ասում ձեզ, մինչև 
երկինքն ու երկիրն անցնեն, Օրենքից մեկ կետ կամ մեկ նշանագիր չի 
անցնի՝ մինչև բոլորը կատարվի»: 

Հիսուսը հստակ ասաց, որ Աստծո խոսքը չի կարող փոխվել: Այն, ինչ ճշմարիտ 
էր մարդկանց համար 2000 տարի առաջ, այսօր շարունակում է ճշմարիտ մնալ 
նաև մեզ համար: 

Բ Տիմոթեոս 2:19.  

«Սակայն Աստծո հաստատուն հիմքը կանգնած է՝ ունենալով այս 
կնիքը՝ «Տերը ճանաչում է նրանց, որ Իրենն են»: Եվ Քրիստոսի 
անունը կանչողը թող հեռանա անիրավությունից»: 

Աստվածաշնչի հուսալիությունը ստուգելու մեկ այլ ձև կարող է լինել դրա մեջ 
եղած խոստումներին անդրադառնալը: Այդ խոստումներն ուշադիր կերպով քո 
կյանքում կիրառելով՝ դու կտեսնես, որ Աստված նորից ու նորից ապացուցում է Իր 
ճշմարիտ լինելը: Մենք պետք է սովորենք վստահել Աստծուն, եթե նույնիսկ 
ակնթարթային արդյունքներ չենք տեսնում:  

Հսկայական թվով փաստեր հաստատում են, որ այսօրվա մեր ունեցած 
Աստվածաշունչը ճշգրիտ պատճենն է այն գրվածքների, որոնք գրվեցին 

հազարավոր տարիներ առաջ: Տե՛ս Խմբային ուսուցումներ նորադարձ 
քրիստոնյաների համար դասընթացի՝ Թռուցիկ հայացք Աստվածաշնչին բաժինն 
այն փաստարկների ավելի մանրամասն քննարկման համար, որոնք օժանդակում 
են այսօրվա մեր ունեցած Աստվածաշնչի ճշգրտության հաստատմանը:  
Մենք կարիք չունենք վախենալու, որ մեր Աստվածաշունչը կարող է աղավաղված 
լինել, կամ կորսված լինեն նրա հիմնական ուսուցումները: Քրիստոնեության 
հեղինակությունը խարսխվում է Աստվածաշնչի ճշգրտության և դրանում եղած՝ 
Աստծո խոստումների հավատարմության վրա:   

Բ.  Սուրբ Հոգին:  
Աստված Աստվածաշունչը տվել է մեզ՝ որպես փաստարկների մի աղբյուր, 

որով մենք ճշմարիտ քրիստոնյա ենք: Նա նաև մեզ տվել է Սուրբ Հոգին, որպեսզի 
ապահովի մեզ տարբեր տեսակի փաստարկներով, որոնցով մենք ճշմարիտ 
քրիստոնյա ենք: Դու կարող ես կարդալ Աստվածաշունչը, որտեղ փաստարկները 
շատ հստակ են: Սակայն Սուրբ Հոգին անձնավորություն է, Նա Աստված է:  
Դու չես կարող տեսնել Նրան, սակայն Նրա ներկայացրած փաստարկները շատ 
իրական են ապացուցելու համար, որ դու ճշմարիտ քրիստոնյա ես: 
Աստվածաշունչը մեզ ասում է, թե ինչպես է Սուրբ Հոգին մեզ փաստարկներ 
տալու, որ մենք ճշմարիտ քրիստոնյա ենք:  

1.  Սուրբ Հոգին կգա և կբնակվի քո մեջ:  

Աստվածաշնչում մի քանի անգամ հստակ նշված է խոստումն առ այն, որ Սուրբ 
Հոգին կգա և կբնակվի մարդու կյանքում, երբ նա դառնա ճշմարիտ քրիստոնյա: 
Եթե դու հավատում ես Աստվածաշնչի ճշմարտացիությանը, ուրեմն սա պետք է 
ընդունես որպես փաստ: Եթե դու աղոթել ես, որպեսզի դառնաս ճշմարիտ 
քրիստոնյա, ուրեմն Սուրբ Հոգին հիմա ապրում է քո հոգու մեջ: Անկախ այն 
բանից, զգո՞ւմ ես դու տարբերություն, թե՞ ոչ, տվյալ փաստը մնում է ճշմարիտ:  

Բ Կորնթացիներին 1:21-22.  

«Արդ Նա, որ մեզ ձեզ հետ Քրիստոսի մեջ հաստատեց ու մեզ օծեց, 
Աստված է, որ նաև մեզ կնքեց և Հոգու դրոշմը դրեց մեր սրտերի մեջ»: 

Եփեսացիներին 1:13-14-ը պարզաբանում է, որ Աստված Սուրբ Հոգին տալով 
Իր սեփականության կնիքն է դրել մեզ վրա: «Հավատալուց հետո նույնպե՛ս Սուրբ 
Հոգով կնքվեցիք, Ով մեր ժառանգության գրավականն է»: Մենք կարող ենք 
համարձակ գնալ դեպի ապագա՝ վստահ լինելով, որ Աստված ուշադիր հետևում է 
մեզ և խորապես անհանգստացած է, թե ինչ է տեղի ունենում մեզ հետ ամեն օր: 
Տե՛ս նաև Գաղատացիներին 4:6-7 և Ա Հովհաննես 3:24 հատվածները: 

2.  Սուրբ Հոգին կլինի քո Ուսուցիչը:  

Ինչո՞ւ է Սուրբ Հոգին գալիս և ապրում քո մեջ այն բանից հետո, երբ դու 
դառնում ես ճշմարիտ քրիստոնյա: Սուրբ Հոգին գալիս է քո կյանքում 
իրականացնելու Հայր Աստծո կողմից Իրեն տրված պատասխանատվությունները: 
Նա գալիս է քեզ օգնելու, առաջնորդելու, ուսուցանելու և մխիթարելու:  
Սուրբ Հոգին չի նստում գահին միլիոնավոր կիլոմետր հեռավորության վրա և 
հրամայում, որ կատարես Իր օրենքները: Նա ապրում է քո ներսում և մոտիկից 
տեղյակ է լինում քո ամենօրյա խնդիրներին:   

Եթե ուզում ես հաջողակ քրիստոնյա լինել և հաղթահարել այն բազմաթիվ 
խնդիրներն ու փորձությունները, որոնց անպայման կհանդիպես, ապա օգնության 
կարիք ունես, այլ էլ՝ շատ: Սուրբ Հոգին ցանկանում է և պատրաստ է մխիթարել ու 
քաջալերել քեզ, հանդիմանել, երբ մեղք գործես, ուսուցանել, երբ Աստվածաշունչ 
կարդաս, և շատ ավելին: Դու պետք է սովորես ամեն օր Նրա հետ խոսել:  
Մտքումդ ինքդ քեզ ասա՛, որ Նա ապրում է քո մեջ: Երբ դու հանդիպում ես խնդրի, 
ասա՛ Նրան այդ մասին: 

3.  Նա կխոսի քեզ հետ և կասի, որ դու ճշմարիտ 
քրիստոնյա ես:  

Աստված լուռ չէ: Հռոմեացիներին 8:16-ը հստակ նշում է, որ Սուրբ Հոգին 
խոսում է բոլոր ճշմարիտ քրիստոնյաների հետ: 

Հռոմեացիներին 8:16.  

«Հոգին Ինքը վկայություն է տալիս մեր հոգուն, որ մենք Աստծո 
որդիներ ենք»: 

Այս նույն խոստումը կա նաև Ա Թեսաղոնիկեցիներին 1:5-ում և  
Հովհաննես 14:17-ում: Եթե դու ճշմարիտ քրիստոնյա ես, ուրեմն կարող ես 
ակնկալել, որ Սուրբ Հոգին կասի քեզ, որ դու Աստծո զավակ ես: Սակայն ինչպե՞ս է 
Սուրբ Հոգին խոսում մեզ հետ: Ի՞նչ պետք է մենք լսենք: 

Հռոմեացիներին 8:16-ն ասում է, որ Սուրբ Հոգին խոսում է մեր սրտի խորքում: 
Մի՛ սպասիր, որ երկնքից եկող բամբ ձայն լսես, որը կասի. «Սա Սուրբ Հոգին է 
խոսում քեզ հետ, այնպես որ՝ լսի՛ր»: Դու քո սրտում մեծ վստահություն կունենաս, 
որ այն, ինչ դու զգացել ես, իրական է: Շատ անգամ Սուրբ Հոգին խոսում է մեր 
խղճմտանքի միջոցով: Դու պետք է սովորես, թե ինչպես լսես Աստծուն, որ ուշադիր 
լինես, երբ Նա խոսի քեզ հետ:  

4.  Ինչպե՞ս կարող է մարդն ավելի զգայուն դառնալ 
Սուրբ Հոգու ձայնին:  

Երբ միացնում ես հեռուստացույցը, ապա տեսնում ու լսում ես այն 
ազդանշանները, որոնք գալիս են հեռուստատեսային կայանից: Իրականում այդ 
ազդանշանները քո սենյակ գալիս էին նույնիսկ նախքան հեռուստացույցը 
միացնելը: Սակայն քո ականջներն ի վիճակի չեն ընկալելու այդ ազդանշանները: 
Քո հեռուստացույցն ունի կարողություն՝ ընդունելու այդ անտեսանելի 
ազդանշանները և վերափոխելու դրանք պատկերների ու ձայների, որոնք 
տեսանելի ու լսելի են քո աչքերի ու ականջների համար: 

Ոմանք ասում են. «Աստված երբեք ինձ հետ չի խոսել: Ես չեմ հավատում այն 
պատմություններին, երբ մարդիկ ասում են, որ Աստված խոսել է նրանց հետ»: 
Խնդիրն այն չէ, որ Աստված լուռ է: Մենք պարզապես չենք լսում Նրան, երբ Նա 
խոսում է, ճիշտ այնպես՝ ինչպես մենք չենք կարող ընկալել հեռուստատեսային 
ազդանշանները, եթե հեռուստացույց չունենանք:    

Ուրեմն, ինչպե՞ս է Սուրբ Հոգին խոսում Իր զավակների հետ: Ինչպե՞ս դու 
կարող ես իմանալ, որ Աստված խոսում է քեզ հետ: Մի քրիստոնյա դա այսպես 
նկարագրեց. «Սուրբ Հոգին հիմնականում ինձ հետ խոսում է իմ խղճմտանքի 
միջոցով: Ես գիտեմ, որ դա Սուրբ Հոգին է, քանի որ իմ մեղքի համար ինքս ինձ չէի 
հանդիմանի: Իմ խղճմտանքն ինձ հանդիմանում է այնքան ժամանակ, քանի դեռ ես 
իմ մեղքը չեմ խոստովանել Աստծուն և Նրանից ներում չեմ ստացել: Ես նաև 
Աստծո խաղաղությունն եմ զգում իմ սրտում: Երբ մտածում եմ մահվան և 
հանդերձյալ կյանքի մասին, իրականում խաղաղ եմ, քանի որ գիտեմ, որ Աստծո 
հետ եմ լինելու»: 

Ահա թե ինչ ասաց մեկ ուրիշ քրիստոնյա. «Ես ձայներ չեմ լսում, սակայն 
գիտեմ, թե երբ է Սուրբ Հոգին խոսում ինձ հետ: Ինձ մի միտք է գալիս, որը ես չեմ 
կարող անտեսել: Սակայն ես միշտ ստուգում եմ՝ նախքան հավատալը, որ այդ 
միտքը Սուրբ Հոգուց է գալիս: Եթե այն համընկնում է Աստվածաշնչի հետ, ես 
ընդունում եմ: Իսկ եթե այն հակասում է Աստվածաշնչին, ես մերժում եմ, քանի որ 
դա փաստում է, որ ինձ հետ խոսողը Սուրբ Հոգին չէ»: 

Այս քրիստոնյայի փորձառությունը լուրջ խնդիր է հարուցում: Մենք բոլորս էլ 
մտքեր ունենում ենք մեր գլխում: Ինչպե՞ս դու կարող ես տարբերել, թե դրանցից 
որոնք են Աստծուց: Չկա պարզ մի ձև, որին դու կարող ես հետևել, որպեսզի 
ինքնաբերաբար իմանաս, որ Աստված է խոսում քեզ հետ: Ահա մի քանի մտքեր, որ 
կարող են քեզ օգնել:  

Ինչպե՞ս իմանամ, որ Աստված խոսում է ինձ հետ: 

1.  Ստուգի՛ր Աստվածաշնչով: Եթե դա Աստվածաշնչի ուսմունքին հակառակ է, 
կարող ես վստահ լինել, որ Աստծուց չէ:  

2.  Խոսի՛ր Աստծո հետ և աշխատի՛ր լսել Նրան: Աստված չի նեղվի, եթե դու 
Նրանից պարզաբանումներ խնդրես: Սակայն եթե Աստվածաշունչը շատ 
հստակ է ասում, թե ինչ պետք է անես (օրինակ՝ քո առաջնորդներին 
հնազանդվելը), իսկ դու դարձյալ ուզում ես հարցնել Աստծուն, թե արդյոք Նա 
ուզո՞ւմ է, որ դու հնազանդվես, ապա խնայի՛ր ժամանակդ: Դադարի՛ր աղոթել 
դրա համար և աշխատի՛ր հնազանդվել: Արա՛ այն, ինչ գրված է, որ պետք է 
անես: 

3.  Ինքդ քեզ հարցրո՛ւ. «Ես ներքին խաղաղություն զգո՞ւմ եմ»: Շատ անգամ 
Աստված ներքին համոզվածություն կտա, որ դա այն է, ինչ Նա կուզենար,  
որ դու անեիր: Եթե այդ խաղաղությունն Աստծուց է, ապա արագ չի անցնի: 

4.  Կարո՞ղ եմ ես այդ միտքը հեռացնել: Եթե այդ միտքը շարունակում է գալ,  
և համընկնում է Սուրբ Գրքի հետ, ուրեմն հնարավոր է, որ դա Աստծուց լինի: 

5.  Դու կարող ես դիմել ավելի հասուն հավատացյալների օգնությանը: 
Պատրաստակա՛մ եղիր սովորել մյուսներից: Սակայն զգո՛ւյշ եղիր մարդկանց 
ասածներին բացարձակապես վստահելիս: Սովորի՛ր նախ և առաջ 
օգտագործել մյուս ուղեցույցները:   

Կա մի իրավիճակ, երբ դու կարող ես 99%-ով վստահ լինել, որ պետք է հետևես 
այդ մտքին: Երբ մտածում ես, որ պետք է ինչ-որ մեկի համար աղոթես, արա՛ դա: 
Ինչ-որ մի անձնավորության համար աղոթելը հաստատ չի վնասի քեզ, եթե 
նույնիսկ Սուրբ Հոգին չլինի քեզ ասողը, որ անես դա: 

Գ.  Փոփոխություններ քո կյանքում:  
Երբ դու դառնում ես ճշմարիտ քրիստոնյա, քո ինքնության միակ մասը,  

որ միանգամից փոխվում է, քո հոգին է: Աստված նոր կյանք է բերում քո հոգու մեջ, 
երբ դու դառնում ես ճշմարիտ քրիստոնյա: Նա ներս է գալիս և բնակություն է 
հաստատում քո հոգու մեջ: Հազվադեպ է պատահում, որ մարդիկ հենց նույն օրը, 
երբ դառնում են ճշմարիտ քրիստոնյա, ակնթարթորեն ազատվեն իրենց բոլոր 
խնդիրներից: Իրականում ոմանց կյանքում խնդիրներն ավելի են շատացել  
ճշմարիտ քրիստոնյա դառնալուց հետո: 

Ինչ-որ իմաստով սա ճիշտ է նաև նորածին երեխայի համար: Ինը ամիս 
երեխան խաղաղ, տաքուկ ու ապահով միջավայրում է գտնվում: Ծնվելուց 
անմիջապես հետո նա հանդիպում է մի շարք խնդիրների, որոնք հարկադրված 

պետք է  հաղթահարի: Այդ խնդիրները, սովորաբար, շատ արցունքների պատճառ 
են դառնում, սակայն անկախ այդ բոլոր անհանգստություններից երեխան աճում է: 
Շաբաթներ ու ամիսներ են անցնում, երեխայի կյանքում փոփոխություններ են 
տեղի ունենում: Որպես նորադարձ քրիստոնյա՝ դու էլ կունենաս աճելու հետ 
կապված նմանատիպ ցավագին խնդիրներ կյանքդ Քրիստոսին հանձնելուց հետո՝ 
շաբաթների և ամիսների ընթացքում: 

Ճշմարիտ քրիստոնյա լինել սկզբունքորեն նշանակում է օր օրի ավելի նմանվել 
Հիսուս Քրիստոսին: Ի՞նչ տեսակ փոփոխություններ է Աստված ուզում, որ դու 
կատարես քո կյանքում այս շաբաթ: Մտածի՛ր քո կյանքի այն ասպարեզների 
մասին, որտեղ դու կարիք ունես ավելի շատ նմանվել Հիսուսին: Աշխատի՛ր քո 
կյանքում կառուցել այն դրական հատկությունները, որոնք Նրա կյանքի մի մասն 
էին կազմում: Քո ողջ էներգիան մի՛ վատնիր՝ աշխատելով ընդամենն ազատվել քո 
խնդիրներից: Դրա փոխարեն քո ուշադրությունը կենտրոնացրո՛ւ մեկ այլ 
անձնավորության՝ Հիսուս Քրիստոսի վրա: Քո արած փոփոխությունները պետք է 
փառք ու պատիվ բերեն Աստծուն: 

Դու պետք է ջանքեր գործադրես, որպեսզի այս փոփոխությունները տեղի 
ունենան: Աճն ինքնաբերաբար չի կատարվում: Որոշ փոփոխություններ 
հեշտությամբ կտրվեն քեզ, իսկ որոշների համար, հնարավոր է, ամիսներ կամ 
նույնիսկ տարիներ պահանջվեն՝ նախքան արդյունքը գոհացուցիչ կլինի: Որպես 
նորադարձ քրիստոնյա՝ դու պետք է ի վիճակի լինես քո կյանքում մատնանշել 
հստակ փոփոխություններ, որոնք պարզորոշ ցույց կտան, որ հիմա Հիսուսն է քո 
կյանքի Առաջնորդը: Փոփոխության այս փաստարկները քեզ և մյուսների համար 
կարող են քաջալերման իրական աղբյուր լինել առ այն, որ Աստված իրոք գործում 
է քո կյանքում: 

Այս փոփոխությունները քեզ քրիստոնյա չեն դարձնում: Դրանք քրիստոնյա 
լինելու արդյունքներն են: Սուրբ Հոգին քեզ կառաջնորդի ողջ ճշմարտության մեջ՝ 
ցույց տալու համար, թե ինչը փոխես և ինչպես փոխես: Նա քեզ ցույց կտա, թե 
ինչպես ճիշտ ապրես, երբ աղոթես, երբ ուսումնասիրես Աստվածաշունչն ու սկսես 
կիրառել այն, ինչ սովորել ես: 

1.  Դու նոր ընկալում կունենաս, թե որն է ճիշտ և որը՝ 
սխալ:  

Հիսուսը Հովհաննես 14:16-17-ում և Հովհաննես 16:8-15-ում խոստանում է,  
որ Սուրբ Հոգին մեզ կառաջնորդի ողջ ճշմարտության մեջ: Մեր կյանքում Սուրբ 
Հոգու ծառայություններից մեկը մեզ տեղեկացնելն է, թե ինչն է ճիշտ և ինչը՝ սխալ:  
Դու կարող ես սրա վերաբերյալ նոր ընկալում ձեռք բերել՝ սովորելով, թե որն է 
Աստծո տեսակետն այս հարցերի վերաբերյալ: 

Սուրբ Հոգին քեզ հետ կխոսի քո խղճմտանքի միջոցով՝ քեզ ուսուցանելու 
համար, թե ինչն է ճիշտ և ինչն է սխալ: Բացի դրանից սովորությո՛ւն զարգացրու՝ 
Աստվածաշնչի մեջ համարներ գտնելու հարցում, որոնք կհաստատեն այն, ինչ դու 
մտածում ես, որ Աստված է քեզ ասում քո խղճմտանքի միջոցով:  

Ճիշտը և սխալը զանազանելու այս նոր ընկալումը պետք է սկսի ազդեցություն 
ունենալ քո մտքերի ու վարքի վրա: Դու պետք է իրոք ջանքեր ներդնես, որպեսզի 
անես այն, ինչ ճիշտ է, և ասես «ոչ» այն ամենին, ինչ սխալ է: Հեշտ է ասել, որ ես 
կանեմ դա, սակայն հաճախ մենք ընկնում ենք նույն խնդրի մեջ, ինչ՝ Պողոս 
առաքյալը: Նա այս մասին նկարագրում է Հռոմեացիներին 7:14-25-ում: Նա գիտեր, 
թե որն է ճիշտ, սակայն անում էր հակառակը: Շատ անգամ հին, մեղսալից 
սովորությունները դեռևս ուժեղ կերպով իշխում են նորադարձ քրիստոնյայի 
կյանքում:  

Աստված ակնթարթային կատարելություն չի ակնկալում, սակայն Նա նայում է 
քո սրտին և քո փափագներին: Դու ցանկանո՞ւմ ես հնազանդվել Նրան ու անել այն, 
ինչ ճիշտ է: Եթե այո, Նա քեզ կօգնի՝ հաղթահարել հին, մեղսալից 
սովորությունները, որոնք իշխում են քո կյանքի վրա: Մենք հիմնականում պետք է 
կենտրոնանանք հետևյալի վրա. «Դու ուզո՞ւմ ես իմանալ, թե ինչ է Աստված ասում. 
ո՞րն է ճիշտ, իսկ ո՛րը՝ սխալ»: Սուրբ Հոգին չի ցանկանում, որ դու անտեսես քո 
խղճմտանքի ձայնը և թաքցնես քո սխալ վարքագիծը: 

Առակաց 28:13. 

«Նա, ով ծածկում է իր մեղքերը, հաջողություն չի ունենա, բայց ով 
խոստովանում ու հեռանում է դրանցից, ողորմություն է գտնելու»: 

Ահա մի քանի հատվածներ, որոնք վերաբերում են այս հարցին: 

Առակաց 2:9 Սաղմոս 97:10 Ա Տիմոթեոս 1:19 
Առակաց 3:13-15 Եբրայեցիներին 5:14 

2.  Դու նոր սեր (հետաքրքրություն) կունենաս 
Աստվածաշնչի հանդեպ:  

Եթե դու ուզում ես Աստծո մասին ավելին իմանալ, ապա ամեն օր ժամանա՛կ 
հատկացրու Աստվածաշունչ կարդալու համար: Դու կարող ես սովորել, թե ինչ է 
Աստված մտածում կյանքի մասին: Դու կարող ես հայտնաբերել, թե ինչ է Նա 
ուզում, որ դու անես, որպեսզի ավելի նմանվես Նրան: Աստվածաշնչի մարդկանց 
փորձառությունները կարող են քեզ խորհուրդ տալ, թե ինչպես խուսափես 
խնդիրներից և ճիշտ որոշումներ կայացնես:  

Երբեմն Աստվածաշունչ կարդալը ձանձրալի է լինում: Մի՛ զարմացիր,  
երբ նման բան պատահի քեզ հետ: Այս խնդրի մի քանի հնարավոր լուծումներ կան: 
Աստվածաշնչի ի՞նչ թարգմանություն ես դու օգտագործում: Քեզ համար հե՞շտ է 
այն հասկանալ: Եթե ոչ, փորձի՛ր մեկ ուրիշ թարգմանություն: Կամ էլ փորձի՛ր 
նույն համարը կարդալ երկու կամ երեք տարբեր թարգմանություններով:  

Ձանձրույթի խնդրի մեկ այլ պատճառ կարող է լինել այն, թե Աստվածաշնչի որ 
հատվածն ես դու կարդում: Եթե Աստվածաշնչի մեջ քո կարդացած գիրքը քեզ 
համար հետաքրքիր չէ, ուրեմն կարդա՛ Աստվածաշնչի մեկ այլ գիրք, որը 
միանգամայն տարբեր է այն գրքից, որն այս պահին ես կարդում: Օրինակ, դու 
կարող ես կարդալ միաժամանակ և՛ Հին Կտակարանից, և՛ Նոր Կտակարանից: 
Բազմազանությունը մեծ օգնություն է: Սակայն խուսափի՛ր ամեն օր 
Աստվածաշնչում մի տեղից մյուսը ցատկելու սովորությունից: Քեզ համար 
ժամանակացո՛ւյց դիր և առնվազն մեկ կամ երկու շաբաթ հետևի՛ր դրան՝ նախքան 
ավելի շատ փոփոխություններ ունենալը: 

Աստվածաշունչ կարդալիս ձանձրանալու մեծագույն պատճառը հավանաբար 
այն է, թե ինչ ես անում դու քո կարդացածի հետ: Եթե ընդամենը գլուխդ լցնում ես 
փաստերով, հաստատ ձանձրույթ կզգաս: Դու պետք է միջոցներ փնտրես,  
թե ինչպես կիրառես այդ աստվածաշնչյան ուսուցումները քո առօրյա կյանքում: 
Այս ձևով դու կարող ես քո մեջ հետաքրքրություն առաջացնել Աստվածաշնչի 
հանդեպ: Երբ սկսես փոփոխություններ տեսնել քո կյանքում, կձգտես ավելի շատ 
գործնական մտքեր գտնել Աստծո Խոսքի մեջ՝ թե ինչպես հաղթահարես 
խնդիրներդ:  

Աստվածաշունչ կարդալիս մեկ այլ օգտակար բան, որ կարող ես անել, ինքդ քեզ 
հարցնելն է. «Ի՞նչ է այս համարն ինձ ասում Աստծո և Նրա ճանապարհների 
մասին»: Սա կարող է ոգևորիչ և հետաքրքիր ձև լինել՝ տեսնելու համար, թե 
ինչպես է Աստված անցյալում օգնել ուրիշ մարդկանց:  

Աստվածաշունչ ուսումնասիրելու համար ուրիշ քրիստոնյաների հետ 
հավաքվելը նույնպես կարող է օգնել՝ Աստվածաշնչի հանդեպ խորը 
հետաքրքրություն ստեղծելու հարցում: Եթե դու չկարողանաս քո շրջապատում 
գտնել Աստվածաշնչի ուսումնասիրությամբ զբաղվող խումբ, փորձի՛ր գտնել մի 
ճշմարիտ քրիստոնյայի, ում հետ կկարողանաս հանդիպել առնվազն շաբաթը մեկ 
անգամ: Միմյանց հետ կիսվե՛ք, թե ինչ եք ուսումնասիրել Աստվածաշնչում անցյալ 
շաբաթ: Այս քննարկումները կարող են շատ օգտակար լինել, ինչպես նաև՝ 
շահագրգռել քեզ, որ ամեն օր ժամանակ հատկացնես Աստվածաշնչի 
ընթերցանության համար: Եթե գիտես, որ ընկերոջդ պետք է ներկայացնես քո 
կարդացածը, ապա դու չես տրվի ամբողջ շաբաթ Աստվածաշունչն անտեսելու 
գայթակղությանը:  

Իրականում հարցը սա է. «Ինչո՞ւ եմ ես ուզում Աստվածաշունչ կարդալ»: 
«Ինչպե՞ս է դա ինձ օգնելու»: Աստվածաշնչի հանդեպ հետաքրքրությունը կարող է 
գալ քո սրտի խորքից, ոչ թե վախից ու պարտադրանքից, որ մարդիկ են քեզ վրա 
դրել: Կարդա՛ այս համարները, որոնք վերաբերում են սույն թեմային. 

Ա Պետրոս 2:2 և Սաղմոս 119:9,11: 

3.  Քո մեջ ցանկություն կառաջանա՝ նմանվել Հիսուսին:  

Միգուցե այս հարցի համար լավագույն օրինակը կարող են լինել քո 
երեխաները: Քանի անգամ են փոքր երեխաները նայել իրենց հորն ու մորը և ասել. 
«Երբ ես մեծանամ, կուզենամ քեզ նման լինել»: (Լավ կլիներ, եթե երեխաները 
շարունակեին այդպես մտածել նաև պատանի հասակում): Մայրիկին կամ 
հայրիկին նմանվելու այդ մանկական հատկությունը հենց այն է, ինչ Աստված  
կուզեր տեսնել նորադարձ քրիստոնյայի կյանքում: 

Ծնողներն իրենց երեխաներին չեն սովորեցնում, որ վերը նշված ձևով 
արտահայտվեն: Երեխան այդպես է խոսում, քանի որ ներքուստ իրոք դա է 
ցանկանում: Աստված քո սրտում էլ է ուզում նմանատիպ ցանկություն տեսնել: 
«Աստվա՛ծ իմ, ես ուզում եմ ավելի մոտ լինել Քեզ: Ես ուզում եմ նման լինել Քեզ՝ ոչ 
թե որովհետև դա Քո կանոններից մեկն է, այլ որովհետև սիրում եմ Քեզ»: 

Ինչպե՞ս կարող ես նմանվել մեկին, ում երբևէ չես տեսել ու հետը չես խոսել: 
Մենք Հիսուսի հետ անձնական փոխհարաբերություն զարգացնելու վերաբերյալ 
հարցը  կքննարկենք սույն գրքի երրորդ գլխում: Իսկ այստեղ մենք ուզում ենք 
նայել, թե ինչպես կարող ես սկսել քո վերաբերմունքներն ու վարքը փոխել, 
որպեսզի ավելի Քրիստոսակերպ դառնաս:  

Մի պահ մտածի՛ր, թե ինչպես ես արձագանքում խնդիրներին: Եթե Հիսուսը 
լիներ քո փոխարեն, նույն ձևո՞վ կարձագանքեր: Նոր Կտակարանից կարդա՛ 
Մատթեոսի, Մարկոսի, Ղուկասի և Հովհաննեսի ավետարանները՝ Հիսուսին ավելի 
լավ ճանաչելու համար: Դու, հավանաբար, կարիք կունենաս մի ամբողջ 
արժեհամակարգ ձևավորել քո կյանքում: Այդ արժեքները քեզ տալիս են 
պատճառներ, թե ինչո՛ւ ես դու անում այն, ինչ անում ես:  

Քրիստոսակերպ դառնալ չի նշանակում ցուցակ գրել, թե ինչ կարող ես անել, 
իսկ ինչ՝ ոչ, որ լինես Քրիստոսի ճշմարիտ հետևորդ: Սուրբ Հոգին քեզ կօգնի՝ 
իմանալ, թե որ ասպարեզներն են կարևոր, որոնք պետք է աշխատես փոխել:  
Թույլ մի՛ տուր, որ մարդկանց ճնշման ազդեցության տակ ընդամենն արտաքին 
փոփոխություններ անես, որպեսզի «նրանք բավարարված զգան իրենց»: Դու չես 
կարող անտեսել նաև ներքին փոփոխություններ իրականացնելու կարիքը՝ քո 
վերաբերմունքների, զգացմունքների ու մտքերի ասպարեզում: 

Եթե դու պայքարում ես խնդիրների դեմ, իսկ դրանք ուղղակի չեն ուզում 
հեռանալ, փորձի՛ր հետևյալ մոտեցումը: Առաջին. դրական վերաբերմո՛ւնք 
ունեցիր այն բանի հանդեպ, ինչ ուզում ես անել: «Ես ուզում եմ ամեն օր ավելի 
նմանվել Հիսուսին»: Ընդունի՛ր իրականությունը, որ դա աճման գործընթաց է: 
Նույնը ճիշտ է չորս տարեկան երեխայի համար, ով ասում է, որ ուզում է նմանվել 
իր հորը: Նա երեք շաբաթում չի կարող աճել և 180 սմ հասակ ունենալ: Սակայն նա 
աճում է ամեն օր մի փոքր ու աննկատ: 

Հիշի՛ր, որ Սուրբ Հոգին ապրում է քո մեջ, որպեսզի քեզ ուսուցանի և 
առաջնորդի ողջ ճշմարտության մեջ: Նա կարող է քեզ օգնել, որ հայտնաբերես 
խնդրի արմատները, որոնք շարունակում են ամուր կերպով իշխել քեզ: Հնարավոր 
է՝ այս հարցում Նա օգտագործի մեկ այլ քրիստոնյայի օգնություն: Սակայն հույսդ 
Նրա վրա՛ դիր և թույլ մի՛ տուր, որ մարդկանց սխալ ըմբռնումները քեզ խանգարեն 
ամեն օր Հիսուսին ավելի նմանվելու փորձ անելու պարագայում: 

Երբեմն մենք այնքան ենք խճճվում մեր խնդիրների մեջ, որ չենք կարողանում 
տեսնել այն պարզ լուծումը, որն Աստված դրել է մեր դիմաց: «Ես երբեք չեմ 
ազատվի այս խնդրից: Երևի Աստված ինձ այսպիսին է ստեղծել»: Մի՛ խաբվիր այս 
արդարացումներով: Փիլիպպեցիներին 4:13-ն ասում է, որ մենք ամեն բան կարող 
ենք անել մեզ զորացնող Հիսուս Քրիստոսով: Երբեմն Աստված թույլ կտա, որ 
ցավոտ իրավիճակներ հանդիպեն քեզ, եթե չկարողանա քո ուշադրությունը 
գրավել քո խղճմտանքին ուղղված Իր մեղմ ձայնով: 

Աստվածաշունչը լի է տղամարդկանց ու կանանց կերպարներով, ովքեր իրենց 
սիրտը ամբողջությամբ ներդրեցին Աստծո ճանապարհներին հետևելու գործին: 
Այդ մարդկանցից ոչ ոք կատարյալ չէր, սակայն Աստված նրանց կյանքում առաջին 
տեղում էր գտնվում: Ահա այդ մարդկանցից մի քանիսը՝ Նոյ, Աբրահամ, Հովսեփ, 
Մովսես, Սամուել, Դավիթ թագավոր, Եզեկիա թագավոր, Հովսիա թագավոր, 
Հռութ, Եսթեր, Դանիել, իսկ Նոր Կտակարանում՝ Հիսուսի առաքյալները, Պողոսը, 
Ղուկասը, Ստեփանոսը և ուրիշներ: Տե՛ս նաև Ա Հովհաննես 2:6 և Ա Պետրոս 2:21: 

4.  Դու ավելի շատ փորձություններ, խնդիրներ ու 
դժվարություններ կունենաս:  

Շատ քրիստոնյաներ ուրախ կլինեին, եթե այս բաժնի վերնագիրը լիներ.  
«Դու ավելի քիչ փորձություններ, խնդիրներ ու դժվարություններ կունենաս»:  
Բայց և այնպես, եթե դու ուզում ես նմանվել Հիսուսին, պատրաստվի՛ր 
փորձություններ ունենալուն: Հիսուսը երբևէ մեղք չգործեց, մինչդեռ շատ 
փորձություններ, դժվարություններ ու նեղություններ կրեց: Մենք նույնպես 
ունենում ենք խնդիրներ, սակայն դրանց մեծ մասը կապ ունի մեղքի կամ հոգևոր 
ուժի պակասի հետ: Այնպես որ, ընդունի՛ր քո խնդիրները: Դրանք կգան անկախ 
այն բանից՝ ուզո՞ւմ ես դու, թե՞ ոչ:  

Եթե նույնիսկ դու հոգևորապես այնքան հասուն լինեիր, ինչքան Հիսուսը,  
երբ երկրի վրա էր քայլում, դու, միևնույն է, բազմաթիվ խնդիրներ կունենայիր:  
Դրանք կարող էին տարբերվել այն խնդիրներից, որոնք դու ունես այսօր:  
Հակոբոս 1:2-4-ը բացատրում է, թե ինչու են այս փորձություններն ու 
փորձանքները հանդիպում մեզ, և թե ինչպիսի վերաբերմունք պետք է ունենաս 
դրանց հանդեպ:  

Հակոբոս 1:2-4. 

«Եղբայրնե՛րս, երբ այլևայլ փորձությունների մեջ ընկնեք, այդ բոլորն 
ուրախություն համարեցե՛ք՝ իմանալով, որ ձեր հավատի 
փորձությունը համբերություն է առաջ բերում: Սակայն 
համբերությունը թող կատարյալ արդյունք ունենա, որպեսզի 
կատարյալ և ամբողջական լինեք և ոչ մի բանի պակասություն 
չունենաք»:  

Քո առօրյայում դու տարբեր ձևերով կենթարկվես հավատի ստուգարքների: 
Ահա դրանցից մի քանիսը, որոնք կարող են քեզ հանդիպել. 

ա.  Մեղքի փորձություն. Ա Կորնթացիներին 10:13: 

բ. Հալածանք. Բ Տիմոթեոս 3:12: 

գ. Ուրիշ քրիստոնյաների ձախողումները. Գաղատացիներին 6:1-2: 

դ. Կյանքի իրականություններին առերեսվելը: 

ե. Քո անցյալի խնդիրները հաղթահարելը: 

Աստված կօգնի՞ քեզ քո խնդիրների մեջ: Այո՛: Նա աստվածաշնչյան տարբեր 
համարներում խոստանում է օգնել: Սակայն հաճախ Նա ավելի շուտ քեզ կօգնի,  
որ անցնես այդ դժվար իրադրության միջով, քան թե վերցնես ու մի կողմ դնես այն 
քո կյանքից: Աստված օգտագործում է խնդիրները քեզ աճեցնելու համար:  
Տե՛ս Բ Կորնթացիներին 1:8-11-ը: 

Դու կարող ես հարցնել. «Այս մեղքի փորձությունը շարունակ կհետապնդի՞ 
ինձ»: Աստծո օգնությամբ կարող ես փոխել իրավիճակը: Դու պետք է անես քո 
կողմից, իսկ Աստված էլ կանի Իրենը: Եթե դու աճում ես և հոգևորապես ավելի 
ուժեղ դառնում, որոշ մեղքի փորձություններ քեզ այլևս չեն անհանգստացնի: 
Աստված ուզում է քեզ ազատել մեղքի իշխանությունից: Նա քեզ կօգնի ազատվել քո 
կյանքի վրա տիրող խնդիրներից: Սակայն հիշի՛ր, խնդիրներից ազատվելը 
կյանքում ամենակարևոր բանը չէ: Քո ամբողջ սրտով, հոգով, մտքով և զորությամբ 
Աստծուն սիրելն է ամենակարևորը:    

5.  Դու սեր կունենաս մարդկանց հանդեպ  
(հատկապես՝ քրիստոնյաների):  

Ա Հովհաննես 4:7-13 և Հովհաննես 13:34-35 հատվածները խոսում են 
ամենակարևոր փոփոխությունների մասին, որոնք կարող են տեղի ունենալ քո 
կյանքում: Սովորել սիրել մարդկանց այնպես, ինչպես Հիսուսը սիրեց, պետք է լինի 
քո կյանքի առաջնահերթություններից մեկը: Մարկոս 12:30-31-ն ասում է, որ 
Աստծո մեծագույն օրենքներն են՝ սիրել Աստծուն և սիրել մարդկանց:  

Աստված այստեղ չի խոսում ռոմանտիկ զգացմունքների մասին: Նա խոսում է 
հոգատար, ոչ եսասիրական սիրո մասին, որն արտահայտվում է գործնական 
կերպով: Այս տեսակի սեր է նկարագրված Ա Կորնթացիներին 13:1-8-ում:  
Այս սիրո առաջին բնութագրիչը համբերությունն է (հ. 4):  

Սովորաբար համբերության դրսևորումը շատ ռոմանտիկ չէ, այն դժվար գործ է: 
Այս տեսակի սերը հաճախ հստակ նվիրվածություն է պահանջում քո կողմից: 
Աստված ավելին է փնտրում, քան պարզապես մակերեսային խոսքն է.  
«Ես սիրում եմ քեզ, եղբա՛յր»: 

Դու, հնարավոր է, ճանաչում ես մարդկանց, ում սիրելն այնքան էլ հեշտ չէ: 
Աստված կարող է քեզ անկեղծ սեր տալ այդ մարդկանց հանդեպ, նույնիսկ եթե 
նրանք սիրով չեն պատասխանում քեզ: Դժվա՞ր է, այո՛: Անհնարի՞ն է, ո՛չ:  
Աստված խոստացել է օգնել քեզ: Ուրեմն, երբ դու հանդիպում ես նման մարդկանց, 
պարզապես խնդրի՛ր Նրան, որպեսզի օգնի քեզ՝ սիրել տվյալ անձնավորությանը: 
Մի՛ ակնկալիր, որ անմիջապես կայծակնային արդյունքներ կունենաս,  
այլ փնտրի՛ր Նրան, որպեսզի օգնի քեզ՝ համբերատար և բարի լինել տվյալ 
անձնավորության հանդեպ: Հիշի՛ր, դու ես որոշում՝ սիրել մարդկանց: 

6.  Դու կցանկանաս Հիսուսի մասին քո մտքերով կիսվել 
մարդկանց հետ:  

Այս փոփոխությունը պետք է սկսվի այն օրը, երբ դու դառնում ես ճշմարիտ 
քրիստոնյա: Պատմի՛ր մարդկանց, թե ինչ է անում Հիսուս Քրիստոսը քո կյանքում՝  
անկախ այն բանից՝ նրանք ճշմարիտ քրիստոնյանե՞ր են, թե՞ ոչ:  
Սա պարծենկոտություն չէ: 

Երբ դու մոմ ես վառում, այն չի վառվում հինգ րոպե՝ հետո միայն լույս տալիս, 
այլ  միանգամից է փոխանցում իր լույսի ճառագայթները: Աստված ուզում է, որ դու 
Իր լույսը լինես այնտեղ, որտեղ դու ես: Երբ մարդկանց հետ զրուցում ես, լինի 
ճաշելիս, աշխատելիս կամ ազատ ժամանակ, մի՛ խոսիր միայն եղանակից կամ 
վերջին բամբասանքներից: Ասա՛ նրանց, որ դու ոգևորված ես ու լավ բաներ ես 
ակնկալում քո կյանքում: 

Եթե քեզ համար դժվար է խոսել ոչ ճշմարիտ քրիստոնյաների հետ, ապա 
սկսի՛ր խոսել ճշմարիտ քրիստոնյաների կամ քո ընտանիքի անդամների հետ:  
Մի՛ եղիր ստիպողական և մի՛ քարոզիր նրանց իրենց խնդիրների շրջանակում: 
Ըստ քո ցանկության՝ դու կարող ես որոշում ընդունել հաջորդ չորս շաբաթների 
ընթացքում ամեն շաբաթ խոսել առնվազն երկու մարդկանց հետ և կիսվել 
մտքերով, թե ինչ է անում Աստված քո կյանքում: Կարող ես օրագիր պահել և 
գրանցել, թե ինչ տեղի ունեցավ այդ ընթացքում:  

Եթե դու թմրամոլ էիր կամ հարբեցող, և Աստված ազատագրել է քեզ այդ 
կենսակերպից, ուրախացի՛ր և Աստծուն փա՛ռք տուր: Բայց մի՛ փառավորիր ինքդ 
քեզ կամ քո մեղսալից անցյալը՝ ջերմեռանդորեն պատմելով այն վատ բաները,  
որ դու ժամանակին արել էիր: Քո լավագույն վկայությունը կարող է լինել սա. 
«Ահա թե ինչ է Քրիստոսն անում այսօր իմ կյանքում»: Մարդկանց հետ կիսվելու քո 
վկայության մեծագույն մասը դարձրո՛ւ այն, թե ինչ է Աստված արել քո կյանքում 
ճշմարիտ քրիստոնյա դառնալուց ի վեր:  

Քո ընտանիքի որոշ անդամներ կամ ոչ ճշմարիտ քրիստոնյաներ, հնարավոր է, 
կասկածեն այն ճշմարտացիությանը, թե ինչ է Աստված անում քո կյանքում: Նրանք 
կարող են քեզ պիտակավորել՝ որպես կրոնական ֆանատի, աղանդավորի կամ 
նման մի տեսակի: Մի՛ փորձիր պաշտպանել Աստծուն, Նա առանց քո օգնության էլ 
կարող է դա անել: Ամեն ջանք գործադրի՛ր, որպեսզի գործնականում կիրառես այն, 
ինչ Աստվածաշունչն է քեզ ասում, որ անես: Թո՛ւյլ տուր նրանց, որ տեսնեն, թե ինչ 
փոփոխություններ է բերում Քրիստոսը քո կենսակերպում: Այդ ժամանակ նրանք 
կցանկանան ավելին իմանալ Քրիստոսի մասին: 

Ա Պետրոս 3:15.  

«Այլ Տեր Աստծուն ձեր սրտերում սո՛ւրբ պահեցեք և միշտ 
պատրա՛ստ եղեք հեզությամբ ու երկյուղածությամբ պատասխան 
տալ բոլոր նրանց, ովքեր ձեզ կհարցնեն ձեր ունեցած հույսի մասին»: 

Այնպե՛ս արա, որ քո արարքները համապատասխանեն քո խոսքերին: Աստված 
գիտի, որ դու չես կարող ակնթարթորեն կատարյալ դառնալ, բայց Նա ակնկալում 
է, որ դու քո առավելագույնը կանես: Եթե դու ծույլ ես և աշխատավայրում 
ժամանակ ես վատնում, կամ չափից ավելի ծույլ ես, որ մշտապես աշխատես, ապա 
քո արարքներն ավելի բարձր են խոսում, քան քո խոսքերը: Այդ դեպքում ավելի լավ 
կլինի՝ լռես, մինչև քո վարքը ցույց կտա, որ դու փոխվում ես: 

Մեկ այլ հանգամանք, որով քո վարքը կարող է ուժեղ վկայություն լինել 
մարդկանց համար, այն է, թե ինչպես է քո կյանքի փոփոխությունն ազդում գումար 
ծախսելու քո ձևի վրա: Ղուկաս 19-րդ գլուխը պատմում է, թե ինչպես Զակքեոսը 
ճանաչեց Հիսուսին, և դա փոխեց իր կյանքը: Նա ժողովրդին ասաց, որ պատրաստ 
է  վերադարձնել այն փողերը, որ գողացել էր: Անցյալի սխալների համար 

փոխհատուցում անելը կարող է իրոք դժվար գործ լինել: Սակայն Սուրբ Հոգին քեզ   
կառաջնորդի քո կյանքի այս ասպարեզում, որպեսզի ներում փնտրես այն 
մարդկանց կողմից, ում դու նեղացրել ես, և որպեսզի փոխհատուցման ծրագիր 
մշակես:       

Գուցե դու խորը մեղքերով լի անցյալ չես ունեցել: Արդյո՞ք դա նշանակում է,  
որ դու վկայություն չունես: Իհա՛րկե, ո՛չ: Նայի՛ր քո ներկային, ոչ թե անցյալին: 
Ուրախացի՛ր, որ Աստված քեզ հետ է պահել մեղքերով լի կյանքից: Յուրաքանչյուր 
օր ապրելով՝ փնտրի՛ր բաներ, որոնք կփաստեն, որ Աստված գործում է քո 
կյանքում: Որոշ նորադարձ քրիստոնյաներ նայում են այդ ամենին ու ասում.  
«Դե՛հ, սա ընդամենը զուգադիպություն է»: Հնարավոր է՝ այո՛, սակայն դու, 
միևնույն է, կարող ես փառք տալ Աստծուն, որ քեզ հետ էր այդպիսի 
իրավիճակներում: Փառավորի՛ր Աստծուն, ոչ թե «զուգադիպությունը»:  

7.  Ավելի շատ փոփոխություններ:  

Վերևում նշված վեց ասպարեզներն ընդամենը մի քանիսն են այն 
փոփոխություններից, որոնք մենք կարող ենք ունենալ մեր կյանքում ճշմարիտ 
քրիստոնյա դառնալուց հետո: Այդ ցուցակը կարող էր շատ ավելի մեծ լինել: 
Եփեսացիներին 4:17-32 և Կողոսացիներին 3:5-15 հատվածներում կան երկու 
ցուցակներ, որոնք նկարագրում են, թե ինչ պետք է մենք հանենք մեր կյանքից: 
Դրանք նաև թվարկում են դրական բաներ, որոնք մենք կարիք ունենք 
զարգացնելու: Դու պետք է կենտրոնանաս քո վարքի փոփոխությա՞ն վրա, թե՞ 
սկսես քո ներքին վերաբերմունքներից: Քո առավելագույն ջանքերը դի՛ր երկու 
ասպարեզներում էլ փոփոխություններ բերելուն: Կարևոր հարցը սկսելն է:  

Սուրբ Հոգին կօգնի քեզ, որ քո կյանքում այդ փոփոխություններն անես 
ճշմարիտ քրիստոնյա դառնալուց հետո: Գաղատացիներին 5:22-26-ը դա 
նկարագրում է որպես Սուրբ Հոգու պտուղ: Դու պետք է թույլ տաս Սուրբ Հոգուն՝ 
ամեն օր ղեկավարել քո կյանքը: Երբ դու տեսնես այս փոփոխությունները քո 
ներսում, կկարողանաս ասել. «Ես գիտեմ, որ ճշմարիտ քրիստոնյա եմ»:    

Գլուխ 3.  
Ի՞նչ է նշանակում անձնական 
փոխհարաբերություն ունենալ  

Հիսուսի հետ:  

Ճշմարիտ քրիստոնյա դառնալը շատ անձնական բան է քո և Աստծո միջև: 
Աստված չի նայում մեզ՝ որպես թվագրված համակարգչային առարկաների:  
Նա ամեն մեկիս անունով է ճանաչում և ամեն մեկիս սիրում է շատ խորը սիրով: 
Եթե դու որոշես ճշմարիտ քրիստոնյա դառնալ, պետք է Հիսուս Քրիստոսին 
անձնապես ճանաչես: Քրիստոնեական կյանք ապրել նշանակում է՝ դառնալ 
Հիսուս Քրիստոսի «լավագույն ընկերը»:  

Այս խոսքերը շատ ճիշտ են հնչում: Իսկ ի՞նչ ասենք իրականության մասին:  

Հե՞շտ է «Հիսուսի լավագույն ընկեր» դառնալը: 

Ինչպե՞ս է մարդը ճանաչում Աստծուն: 

Ինչո՞ւ դու պետք է հավատաս այն ամենին, ինչ մարդիկ են ասում Աստծո 
մասին: 

Եթե Աստված ուզում է, որ դու լինես Իր ընկերը, ինչպե՞ս ես 
պատրաստվում մտերիմ փոխհարաբերություններ զարգացնել մեկի 
հետ, ում չես տեսնում, լսում կամ զգում՝  ինչպես քո մյուս ընկերներին:  

Ինչպե՞ս ես դու սկսում ճանաչել անտեսանելի Աստծուն: 

Այս և մի քանի այլ թեմաներ ենք մենք քննարկելու սույն գլխում:  

Ա.  Ինչո՞ւ անձնական փոխհարաբերություն 
հաստատել Հիսուսի հետ:  

Եթե մենք ցանկանանք պատասխանել այս հարցին, ապա պետք է համոզվենք, 
որ մյուս հիմնական հարցերն արդեն պատասխան են ստացել: Դու հավատո՞ւմ ես 
Աստծո գոյությանը: Դու հավատո՞ւմ ես, որ Հիսուս Քրիստոսն Աստված է:  
Դու հավատո՞ւմ ես, որ Հիսուս Քրիստոսը կրեց քո մեղքերի պատիժը,  
երբ մահացավ խաչի վրա, իսկ երեք օր հետո հարություն առավ: Եթե դու ինքդ քեզ 
համար պատասխանել ես այս հարցերին, ուրեմն մենք պատրաստ ենք ավելի 
խորանալ այս թեմայի մեջ: 

1.  Ինչո՞ւ է Աստված ստեղծել քեզ:  

Արդյո՞ք Աստված քեզ ստեղծել է ընդամենը նրա համար, որ մեծանաս, 
ամուսնանաս, երեխաներ ունենաս, կատարես մուծումներդ, ծերանաս, թոշակի 
անցնես ու վերջում մահանաս: Աստվածաշնչի առաջին գլուխները պարզաբանում 
են, որ Աստված նայում է մեզ՝  որպես Իր ստեղծագործության կարևորագույն 
մասի: Մենք յուրահատուկ ենք Նրա համար: 

Աստված մեզ ստեղծել է, որպեսզի մենք կարողանանք հավիտենությունն 
անցկացնել Իր հետ՝ սիրելով Նրան և ճանաչելով Նրան: Հիսուսը սա շատ հստակ 
ներկայացնում է մահանալուց առաջ արած Իր վերջին աղոթքներից մեկի մեջ: 

Հովհ. 17:3. 

«Եվ սա է հավիտենական կյանքը, որ ճանաչեն Քեզ՝ միակ ճշմարիտ 
Աստծուն և Հիսուս Քրիստոսին, Ում Դու ուղարկեցիր»: 

Այս համարի հզոր ճշմարտությունն օգնում է դնել մյուս բոլոր 
պատասխանատվություններն ու կյանքի ճնշումներն իրենց տեղերում: Եթե դու 
Աստծուն ճանաչելը դարձնես քո կյանքի գլխավոր առաջնահերթությունը, դրանով 
իսկ կիրականացնես ամենակարևոր առաքելությունը, որի համար Աստված քեզ 
ստեղծել է:  

2.  Ի՞նչն է կյանքում իրական բավարարվածություն 
բերում:   

Քանի՞ մարդ գիտես դու, որ դեռևս շարունակում են փնտրել կյանքի իմաստը: 
Ի՞նչն է բերում իրական բավարարվածություն կյանքում. փո՞ղը, գեղեցիկ 
կողակի՞ցը, իշխանությո՞ւնը, լավ համբա՞վը, ձեռքբերումների երկար ցուցա՞կը: 
Մարդիկ և՛ անցյալում, և՛ ներկայում դիմել են այս և նաև այլ միջոցների՝ փորձելով 
գտնել կյանքի իրական իմաստը: Սողոմոն թագավորը եղել է երբևէ ապրած 

ամենաիմաստուն մարդը: Նա հարուստ և հզոր թագավոր էր: Հազվագյուտ 
հնարավորություն ուներ՝ փորձել ցանկացած բան, որ կուզենար կյանքում, 
որպեսզի իրական բավարարվածություն գտներ: Նա իր որոնումների մասին  
գրում է Ժողովող գրքում: Նրա վերջնական եզրակացությունը մատնանշում է 
երջանկության տանող մի ճանապարհ, որը չի պահանջում փող, իշխանություն 
կամ մեծ հնարավորություններ: 

Ժողովող 12:13-14.  

«Լսե՛նք այս բոլոր խոսքերի ամփոփումը. վախեցի՛ր Աստծուց ու 
պահի՛ր Նրա պատվիրանները. ահա, մարդու ամբողջ 
պարտականւթյունը սա է, որովհետև Աստված ամեն գործ, բոլոր 
թաքուն բաների հետ, թե՛ բարին, թե՛ չարը դատաստանի է 
ենթարկելու»: 

Աստծուց Սողոմոնին տրված իմաստությունը գրանցված է նաև Առակաց 
գրքում: Այստեղ Աստված շատ հստակ շարադրում է, որ Աստծուն ճանաչելը 
բանալի է հանդիսանում՝ կյանքի մյուս ասպարեզները հասկանալու համար:  

Առակաց 9:10.  

«Տիրոջ երկյուղն իմաստության սկիզբն է, և Ամենասրբին ճանաչելը՝ 
հանճար»: 

Աստծո Խոսքը հստակ է: Եթե դու ուզում ես գտնել իրական կյանք, քո գլխավոր 
առաջնահերթությունը դարձրո՛ւ Աստծուն անձամբ ճանաչելու ձգտումը:  
J.I. Packer-ն իր՝ Knowing God գրքում մատնանշում է Աստծուն արհամարհելու 
վտանգների մասին: «Արհամարհի՛ր Աստծուն ճանաչելը, և ինքդ քեզ 
կդատապարտես կյանքում սայթաքելուն և կուրորեն խարխափելուն՝ առանց 
ուղղության գիտակցության և առանց հասկանալու, թե ինչ է քեզ շրջապատում: 
Այս ձևով դու կարող ես վատնել քո կյանքը և կորցնել քո հոգին»:  

Բ.  Ի՞նչ տեսակի փոխհարաբերություններ կարող ես 
զարգացնել Հիսուսի հետ:  

Դու երբևէ ինքդ քեզ հարցրե՞լ ես. «Ի՞նչ տեսակի ընկերություն կարող է ինձ 
նման փոքրիկ մարդը զարգացնել Աստծո՝ ողջ տիեզերքի Արարչի հետ»: 
Ճշմարտությունն այն է, որ Աստված հաստատ ուզում է լինել քո ընկերը: 

1.  Խորհրդապաշտական փորձառություն մի՛ փնտրիր:  

Աստվածաշունչը մեզ չի քաջալերում, որ Աստծո հետ խորհրդապաշտական 
փորձառություն փնտրենք: Մի՛ սպասիր, որ կտեսնես Աստծուն կամ կլսես,  
թե ինչպես է Նա երկնքից ամպագոռգոռ խոսում քեզ հետ:  

Աստված հոգի է, այնպես որ մեր հաղորդակցությունը Նրա հետ պետք է լինի 
հոգևոր: Սակայն, միևնույն ժամանակ, Աստված գիտի, որ մենք ֆիզիկական 
մարդիկ ենք և ապրում ենք ֆիզիկական աշխարհում, որտեղ հաղորդակցվում ենք 
ֆիզիկական մակարդակի վրա: Դրա համար Նա Հիսուսին ուղարկեց, որ ծնվի 
որպես մարդ և նորմալ ֆիզիկական կյանք ապրի մարդկանց մեջ: Հիսուսը հոգի 
չէր, որ 33 տարի պտտվում էր ողջ աշխարհով մեկ: Նա ուներ մեր մարմնի նման 
իսկական մարմին: Նա հոգնում էր, սովածանում և քրտնում՝ ինչպես մենք:  

Երկրի վրա լինելով՝ Հիսուսն իրական ընկերություն զարգացրեց շատ 
մարդկանց հետ: Հիմա երկնքում ապրելով՝ Նա դարձյալ փափագում է 
ընկերություն ստեղծել նրանց հետ, ովքեր պատրաստակամ են: Բայց Նա այլևս 
սահմանափակված չէ միայն մեկ տեղում գտնվելու ու միայն մեկ մարդու հետ 
խոսելու առումով: Նա կարող է լինել քո ընկերը, միևնույն ժամանակ՝ ամբողջովին 
տեղյակ լինել, թե այդ պահին ինչ է կատարվում 250 միլիոն ուրիշ քրիստոնյաների 
կյանքում:  

Միգուցե դու մտածել ես. «Ես նախկինում երբևէ որևէ հոգու հետ ընկերություն 
չեմ արել: Որտեղի՞ց պետք է սկսեմ»: Դու կարիք չունես անհանգստանալու՝ 
Աստծուն գտնելու հարցով: Նա է գտել քեզ: Նա շատ ավելի վաղուց է սկսել փնտրել 
քեզ, քան դու հետաքրքրություն ես ցույց տվել Նրա հանդեպ: Հիսուսը 
հստակեցրեց, որ Ինքն է միշտ սկսում ընկերությունը: «Ոչ մեկը չի կարող Ինձ գալ, 
եթե Հայրը, որ Ինձ ուղարկեց, նրան չձգի» (Հովհաննես 6:44): 

2.  Ես կկորցնե՞մ իմ ինքնությունը:  

Աստված չի ստիպի քեզ՝ լինել Իր ընկերը: Դու պետք է ազատորեն որոշես Նրա 
հետ ընկերություն զարգանել: Աստծո հետ քո ընկերությունը խորանալով՝ մեծ 
ազդեցություն կունենա քո վերաբերմունքների, զգացմունքների և վարքի վրա: 
Բայց և այնպես, Աստված չի պահանջում, որ դու հեռանաս քո ինքնությունից և 
ուրիշ մարդ դառնաս: Աստված պահանջո՞ւմ է, որ դու փոխվես: Այո՛: Նա ուզում է, 
որ դու զարգացնես այն վերաբերմունքները, որ Քրիստոսն ուներ: Քո մեղսալից 
գործողություններն ու խորհուրդները պետք է քո կյանքից դուրս գան: Իսկ քո 
իրական եսը՝ խորը քո ներսում, քո ինքնությունը Աստծո պարգևի մի մասն է քեզ:  

Եթե դու խորապես սիրահարված ես մեկին, հավանաբար կցանկանաս փոխել 
քո վարքագծի այն հատվածները, որոնք վիրավորում են քո սիրելիին: Սա նորմալ է 

և ճիշտ: Նույնը ճիշտ է նաև Աստծո հետ իրական փոխհարաբերություններ 
զարգացնելու հարցում: Դու կցանկանաս այնպիսի վերաբերմունք ու վարքագիծ 
դրսևորել, որոնք հաճելի են Նրան, և ազատվել այն մնացածներից, որոնք 
վիրավորում են Նրան:  

3.  Աստված ուզում է քեզ հետ առանձնահատուկ,  
բայց ոչ թե հավասար ընկերություն ունենալ:   

Մենք հաճախ մտածում ենք ընկերություն անել մեզ համապատասխան 
մարդկանց հետ, ովքեր մոտավորապես մեր տարիքի են և մեզ հետ նույն 
մակարդակի վրա են գտնվում: Սրանք հաճախ մարդիկ են, ում հետ մենք շփվում 
ենք դպրոցում, աշխատավայրում, եկեղեցում կամ մեր հարևանության մեջ: 
Հազվադեպ է լինում, որ սովորական մարդիկ հնարավորություն ունենան 
ընկերանալ շատ հարուստ կամ հայտնի մարդկանց հետ: Այս տեսակի 
ընկերությունները հաճախ լրիվ ուրիշ ազդեցություն են ունենում մեզ վրա,  
քան սովորական ընկերությունը կողքի հարևանի հետ:  

Աստված ուզում է, որ դու Իր հետ հատուկ ընկերություն ունենաս: Սակայն Նա 
Աստված է՝ ողջ տիեզերքի Արարիչն ու Ղեկավարը: Նա նաև Մեկն է, ով մահացավ 
խաչի վրա, որպեսզի դու կարողանաս նոր կյանք ունենալ Նրանում. 
հավիտենական կյանք: Հիսուսը քո Փրկիչն է, քո Առաջնորդը, սակայն Նա նաև 
ուզում է լինել քո ընկերը:  

Աստծո հետ քո ընկերությունն առանձնահատուկ է, բայց ոչ հավասար: Այն,  
որ դու Աստծո մտերիմ ընկերն ես, դեռ չի նշանակում, որ դու հավասար ես Նրան: 
Նա շարունակում է լինել քո Առաջնորդը, իսկ դու՝ Նրա ծառան: Նա շարունակում է 
ակնկալել, որ դու պետք է հնազանդվես Իր օրենքներին: Այս ընկերությունը քեզ չի 
տալիս ընտրելու ազատություն այն առումով, որ կարող ես Նրա այս կամ այն 
օրենքն անտեսել, քանի որ Նրա ընկերն ես:  

Հիսուսն օգտագործեց հովվի և ոչխարի փոխհարաբերությունների օրինակը՝ 
ցույց տալու համար, թե դու ինչպիսի փոխհարաբերություն կարող ես ունենալ Իր 
հետ: Հովհաննես 10-րդ գլխում Հիսուսը նկարագրում է այն խորը նվիրումը, որ Նա՝ 
Բարի Հովիվը, ունի Իր ոչխարների հանդեպ: 

Հովհաննես 10:14-15.  

«Ես եմ բարի Հովիվը, և Ես Իմ ոչխարներին ճանաչում եմ և 
ճանաչվում եմ Իմը եղողների կողմից: Եվ ուրիշ ոչխարներ էլ ունեմ 
Ես, որոնք այս փարախից չեն, նրանց նույնպես պետք է բերեմ,  
և նրանք կլսեն Իմ ձայնը, և մի հոտ և մի հովիվ կլինի»: 

Հովիվը սիրում է Իր ոչխարներին, բայց Նա, միևնույն է, հովիվ է, ոչ թե ոչխար: 
Անկախ այն բանից, թե որքան խորն է գառը սիրում իր հովվին, նա երբեք հովիվ չի 
դառնա: Նրանցից ամեն մեկը շարունակում է պահպանել իր ինքնությունն ու 
պատասխանատվությունները՝ ունենալով շատ մտերիմ փոխհարաբերություն: 

Դու կարող ես լինել Աստծո մտերիմ ընկերը, սակայն դա քեզ իրավունք չի տալիս՝ 
պահանջել, որ Աստված հարմարվի քո պայմաններին: Աստված ազատ է անել այն, 
ինչ Ինքն է որոշում, քանի որ Ինքն Աստված է: Հին Կտակարանում Հոբը 
պահանջում էր, որ Աստված բացատրի, թե ինչու էր այդ ողջ դժբախտությունը եկել 
իր վրա: Նա Աստծուն էր մեղադրում իր կրած այդ ամբողջ նեղությունների համար: 
Երկար ժամանակ Աստված լռում էր, որից հետո Նա պատասխանեց Հոբին, բայց 
արդեն ոչ թե հանդարտ ու կարեկցող ձևով: Աստված խստորեն հանդիմանեց 
Հոբին՝ Իր հանդեպ ունեցած վերաբերմունքի համար: Տե՛ս Հոբ 38-41-րդ գլուխները: 
Աստված ուզում է Իր սիրով շփվել քեզ հետ, սակայն դու պետք է զգույշ լինես, 
որպեսզի հարգես ու պատվես Նրան: 
 

Հիսուսի հետ անձնական  
փոխհարաբերությունների երեք փուլերը 

 
 
Համարներ 

 
Հիսուսի դերը 
կամ մասը այս 
փոխհարաբե-
րության մեջ 

 
Հիսուսի քայլը 

 
Շփման կետը 

 
Իմ դերը կամ 
մասը այս 
փոխհարաբե-
րության մեջ 

 
Իմ քայլը 

 
Ա Հովհաննես 1:9 
Ա Հովհաննես 
2:1-2 
Գործք. 4:12 

 
Փրկիչ 

 
Նա վճարեց իմ 
մեղքերի համար: 
Նա ներում է իմ 
մեղքերը: 
 

 
Իմ մեղքը 

 
Մեղավոր 

 
Խոստովանեմ 
իմ մեղքերը: 
Կյանքս 
հանձնեմ 
Հիսուսին:  

 
Ա Հովհաննես 2:3 
Ա Պետրոս 2:21 
Հովհաննես 16:13 
Ա Կորն. 6:19-20 

 
Տեր 
Ծառա 
Առաջնորդ  

 
Առաջնորդում է 
ինձ: 
Ուսուցիչ: 
Նրա կյանքն 
Աստվածաշնչում 
կատարյալ 
օրինակ է: 
 

 
Աստծո օրենքներն 
ու ուսուցումներն 
իմ վարքի 
վերաբերյալ: 

 
Հետևորդ 
Ծառա 
Ստրուկ 

 
Իմանալ Նրա 
օրենքները: 
Հնազանդվել 
Նրա 
օրենքներին: 
Իմանալ Նրա 
կամքը: 
Անել Նրա 
կամքը: 

 
Հովհաննես 15:12-
14 
Ա Հովհաննես 
15:15 
 

 
Ընկեր 

 
Սիրում է ինձ: 
Ազատ շփում: 

 
Իմ օրվա 
յուրաքանչյուր 
քայլ: 

 
Ընկեր 

 
Սիրեմ Նրան: 
Ազատ շփում: 

Գ.  Ինչպե՞ս կարող եմ իմանալ Աստծո մասին:  
Ուրեմն, ինչպե՞ս է նորադարձ քրիստոնյան սկսում հատուկ ընկերություն 

զարգացնել Աստծո հետ: Ընկերություն անելու ընդհանուր ընդունված կանոններն 
այստեղ ընդունելի են: Եթե Աստված անծանոթ է քեզ, ուրեմն, դու պետք է իմանաս 
Նրա մասին: Եվ այդպես անելով՝ քո սերն ու գնահատանքը Նրա հանդեպ ավելի 
կխորանա: 

1.  Աստծո մասին իմացի՛ր Աստվածաշնչից:  

Մենք Աստվածաշնչում անգին տեղեկություններ ունենք Աստծո մասին:  
Եթե ուզում ես իմանալ Աստծո մասին, Աստվածաշո՛ւնչ կարդա: Կարդալու 
ընթացքում ինքդ քեզ հարցրո՛ւ, թե ինչ է տվյալ գլուխը քեզ պատմում Աստծո 
մասին: Ի՞նչ է արել Աստված այդ մարդկանց կյանքում: Միգուցե Նա լռե՞լ է:  
Աստծո ի՞նչ խոստումներ կան այդտեղ գրված: 

Նոր Կտակարանի առաջին չորս գրքերը՝ Մատթեոս, Մարկոս, Ղուկաս և 
Հովհաննես ավետարանները, սքանչելի մտքեր են մեզ փոխանցում Քրիստոսի 
կյանքի վերաբերյալ, երբ Նա դեռ այստեղ էր՝ երկրի վրա: Եթե դու ուզում ես 
իմանալ, թե ինչպիսին է Աստված, նայի՛ր, թե ինչպես վարվեց Հիսուսը:  
Մահից անմիջապես առաջ Հիսուսը վերջին անգամ ընթրեց Իր աշակերտների 
հետ: Փիլիպպոսը Նրան խնդրեց՝ ցույց տալ Հայր Աստծուն: 

Հովհաննես 14:9-10.  

«Հիսուսը նրան ասաց. «Այսքան ժամանակ է ձեզ հետ եմ, և Ինձ 
չճանաչեցի՞ր, Փիլիպպո՛ս. նա, որ Ինձ տեսավ, Հորը տեսավ, և դու 
դեռ ինչպե՞ս ես ասում. «Հորը ցո՛ւյց տուր մեզ»: Չե՞ս հավատում, որ 
Ես Հոր մեջ եմ, և Հայրը՝ Իմ մեջ. խոսքերը, որ Ես խոսում եմ, ինձանից 
չեմ խոսում, այլ Հայրը, որ բնակվում է Իմ մեջ, Նա է անում գործերը»: 

Եթե դու ուզում ես իմանալ, թե ինչպես է Աստված վերաբերվում քեզ պես 
մարդկանց հետ, ուրեմն նայի՛ր, թե ինչպես Հիսուսը վարվեց քեզ նման մարդկանց 
հետ: Մենք կարող ենք բացահայտել, թե ինչն է Նրան ուրախացնում, և ինչն է 
վշտացնում:  

Աստծո մասին սովորելիս քեզ անհրաժեշտ է իմանալ, թե ինչ է Նա ասում Ինքն 
Իր մասին: Սովորի՛ր Նրա սրբության, Նրա սիրո և ողորմածության, Նրա 
հավատարմության, համբերության և արդարադատության մասին: Ինչքան շատ  
սովորես Աստծո մասին, այնքան շատ կհիանաս Նրա մեծությամբ: Սակայն, Իր 
մեծության հետ միասին, Նա խորապես անհանգստացած է քո կյանքում տեղի 
ունեցող փոքրագույն իրադարձություններով:  

2.  Մի՛ համարիր, որ Աստված քեզ պես է մտածում:  

Երբեմն մարդիկ փորձում են կռահել, թե ինչ է անում Աստված, երբ լուռ է: 
«Աստված պատժում է այս մարդուն իր մեղքերի համար, դրա համար էլ նա 
հիվանդ է»: Կամ՝  «Աստված այսօր այնքան հեռու է թվում: Ես, հավանաբար, 
վշտացրել եմ Նրան»: Մենք պետք է շատ զգույշ լինենք, որպեսզի Աստծուն 
չիջեցնենք մեր մակարդակին և համարենք, որ Նա մեզ նման է մտածում:  
Աստված սրա մասին շատ հստակ է խոսել Եսայու մարգարեությունում: 

Եսայու 55:8-9.  

«Որովհետև Իմ խորհուրդները ձեր խորհուրդները չեն. և ձեր 
ճանապարհներն Իմ ճանապարհները չեն,- ասում է Տերը,- այլ 
ինչպես երկինքը բարձր է երկրից, այնպես էլ բարձր են Իմ 
ճանապարհները ձեր ճանապարհներից, և Իմ խորհուրդները ձեր 
խորհուրդներից»:  

Արդյո՞ք դա նշանակում է, որ իրականում անհնար է Աստծուն ճանաչել: Ո՛չ: 
Աստվածաշունչը հստակեցնում է, որ Աստված ուզում է, որ մենք անձամբ 
ճանաչենք Նրան և սիրենք Նրան: Նա մեզ չէր ասի, որ դա անենք, եթե անհնար 
լիներ: Սակայն մեկ այլ իմաստով՝ Աստված այնքան մեծ է, որ մենք ի զորու չենք 
ամբողջությամբ իմանալ այն ամենը, ինչ հնարավոր է իմանալ Աստծո մասին: 
Նույնը կարելի է ասել նաև ցանկացած մեկի համար, ում հետ դու ապրում ես, լինի 
դա կողակիցդ, ծնողներդ թե այլոք: Կարո՞ղ ես կյանքում հասնել մի աստիճանի,  
որ ինչ-որ մեկի մասին ամեն բան իմանաս:  

3.  Իմանալ Աստծո մասին, կամ ճանաչել Աստծուն:  

Աստվածաշնչից Հիսուսի մասին պարզապես փաստեր իմանալը քեզ 
ինքնըստինքյան չի դարձնի Հիսուսի մտերիմ ընկերը: Դու կարող ես շատ բաներ 
իմանալ Միացյալ Նահանգների նախագահի կամ մեկ այլ պետության ղեկավարի 
մասին, բայց դա քեզ նրանց ընկերը չի դարձնի: Դու պետք է որոշակի ժամանակ 
հատկացնես որևէ անհատի հետ շփման համար՝ նախքան կկարողանաս ասել. 
«Նա իմ մոտիկ ընկերն է»:  

Երբ Հիսուսն ապրում էր երկրի վրա, այդ տարածաշրջանում մարդիկ հունարեն 
էին խոսում: Այդ լեզուն երկու բառ ունի ինչ-որ մեկին «ճանաչելու» վերաբերյալ: 
Բառերից մեկը նշանակում է՝ ինչ-որ բան իմանալ որևէ անձնավորության մասին: 
Իսկ հունարեն մյուս բառը նշանակում է, որ դու տվյալ անձնավորությանը 
ճանաչում ես անձնական փորձառության միջոցով: Շատ մարդիկ շատ բան գիտեն 
Աստծո մասին, սակայն երբեք անձնական փոխհարաբերություն չեն զարգացրել 
Հիսուսի հետ և չեն խնդրել Նրան՝ դառնալ իրենց Փրկիչը: Նրանք կարող են նաև 

խիստ «կրոնական» լինել, խոսել Աստծո մասին և շատ բարիք անել: Հիսուսն այս 
մասին խոսեց Իր հայտնի քարոզի մեջ՝ Մատթեոս ավետարանում: 

Մատթեոս 7:21-23.  

«Ոչ թե ամեն ոք, որ Ինձ «Տե՛ր, Տե՛ր» է ասում, պիտի մտնի երկնքի 
թագավորությունը, այլ նա, ով կատարում է Իմ Հոր կամքը, որ 
երկնքում է: Շատերն այն օրն Ինձ կասեն. «Տե՛ր, Տե՛ր, չէ՞ որ Քո 
անունով մարգարեացանք և Քո անունով դևեր հանեցինք և Քո 
անունով շատ զորավոր գործեր կատարեցինք»: Եվ Ես այն ժամանակ 
նրանց հայտնապես պիտի ասեմ, թե՝ երբեք ձեզ չեմ ճանաչել, 
Ինձանից հեռո՛ւ գնացեք, դո՛ւք՝ անօրենություն գործողներ»: 

Հիսուսին անձամբ ճանաչել դժվար չէ: Դա սկսվում է որոշում կայացնելով:  
Դու ուզո՞ւմ ես Նրան անձամբ ճանաչել: Դու, հնարավոր է, Աստծո վերաբերյալ քո 
մտքում բոլոր փաստերը պարզորոշ չգիտակցես, բայց և այնպես, դու կարող ես 
սկսել Նրան ճանաչել անձնական ձևով: Հիսուսը հստակեցրեց Մատթեոս 7:21-ում, 
որ Աստծուն հնազանդվելը շատ հիմնարար քայլ է Նրա հետ անձնական 
փոխհարաբերություններ զարգացնելու համար: Նույն միտքը կարելի է տեսնել 
նաև Ա Հովհաննես 2:3-ում: 

Դու Աստծո մասին կարող ես շատ բան իմանալ Աստվածաշունչն 
ուսումնասիրելով և աստվածաբանական գրքեր կարդալով: Բայց եթե սրանից 
ավելի խորը չգնաս, ապա բաց կթողնես կյանքում ամենակարևոր բանը. դու կարող 
ես Աստծո վերաբերյալ անձնական գիտելիքներ զարգացնել՝ Նրա ուսուցումները 
քո ամենօրյա կյանքում կիրառելով: Ինչքան շատ ես Նրա ուսուցումները քո 
կյանքում կիրառում, այնքան ավելի շատ ես հասկանում Աստծուն: 

Կողոսացիներին 1:9բ-10. 

«Չենք դադարում ձեզ համար աղոթելուց և խնդրելուց, որ լցվեք Նրա 
կամքի գիտությամբ՝ ամենայն իմաստությամբ և հոգևոր 
հասկացողությամբ: (10) Որ դուք Տիրոջ առջև արժանի կերպով 
քայլեք, ամեն ինչում Նրան հաճելի ձևով, բոլոր բարի գործերի մեջ 
պտղաբեր լինելով և աճելով Աստծո գիտությամբ»:  

Աստվածաշունչը հստակ զանազանում է Աստծո մասին իմանալու և Աստծուն 
անձամբ ճանաչելու միջև տարբերությունը: Այժմ դիտարկենք մի քանի հատուկ 
գործողություններ, որոնք դու կարող ես անել Հիսուսի հետ մտերիմ 
փոխհարաբերություն զարգացնելու համար: 



44 Ինչպե՞ս կարող եմ իմանալ, որ ճշմարիտ քրիստոնյա եմ 

Դ.  Որո՞նք են Հիսուսի հետ անձնական 
փոխհարաբերություն զարգացնելու հիմնական 
քայլերը:  

Այն սկզբունքներից շատերը, որոնք մենք օգտագործում ենք ընկերանալու 
համար, կարող են նաև կիրառելի լինել Հիսուսի հետ մտերիմ ընկերություն 
զարգացնելու հարցում: Մենք չենք ուզում, որ այս ամենը շփոթեցնող 
տպավորություն թողնի: Նույնիսկ փոքրիկ երեխաները կարող են Հիսուսի մտերիմ 
ընկերները դառնալ:  

Երկրի վրա լինելով, դու, հնարավոր է, ոչ մի անգամ Հիսուսին չտեսնես:  
Բայց և այնպես, միևնույն է, կարող ես խորը, անձնական փոխհարաբերություններ 
զարգացնել Նրա հետ: Դու նաև կհասնես մի կետի, երբ կկարողանաս ասել. 
«Հիսուսն իմ լավագույն ընկերն է: Ես Նրան ավելի շատ եմ սիրում, քան որևէ մեկին 
այս աշխարհում»:     

1.  Երկու կողմերն էլ պետք է ցանկանան ընկերանալ:  

Քո կողմից առաջին քայլերից մեկը, իհա՛րկե, որոշում ընդունելն է. «Ես ուզում 
եմ դառնալ Հիսուսի մոտիկ ընկերը»: Աստվածաշունչը հստակ նշում է, որ Աստված 
սիրում է քեզ, և որ Իր սերը դրսևորել է գործերով: Տե՛ս Հովհաննես 3:16-ը:  
Նա արագ արձագանքում է ցանկացած մեկին, ով անկեղծորեն հետաքրքրություն է 
ցուցաբերում Նրա սիրո հանդեպ:  

Բարեբախտաբար, Աստված սահմանափակված չէ, ինչպես՝ մենք: Մենք կարող 
ենք նույն պահին խոսել միայն մեկ անձնավորության հետ: Աստված չի 
դժվարանում միաժամանակ խոսել 6 միլիարդ մարդկանց հետ: Նա շատ լավ 
տեղյակ է, թե ինչ է կատարվում քո կյանքում ողջ օրվա ընթացքում: Ամեն անգամ, 
երբ դու գլուխդ քորում ես և մեկ կամ երկու մազ կորցնում, Նա տեսնում է դա և 
վերահաշվում քո գլխի մազերի քանակը (տե՛ս Մատթեոս 10:30-ը): Նա քեզ ճիշտ 
այնպես է ճանաչում, ինչպես Բիլլի Գրեհեմին: Մեզնից յուրաքանչյուրի առջև եղած 
մարտահրավերն այն է, որ սկսենք անձնական փոխհարաբերություն զարգացնել 
Աստծո հետ: Այն սկսվում է քո ընտրությամբ. «Աստվա՛ծ իմ, ես ուզում եմ քեզ հետ 
անձնական փոխհարաբերություն ունենալ»:  

Ի՛նչ-խոսք, որոշում կայացնելն առաջին ամենակարևոր քայլն է, սակայն դու քո 
որոշմանը պետք է հետևես քո արարքներով: Դարձրո՛ւ դա քո կյանքի գլխավոր 
առաջնայնությունը: Սկզբում կարող է հեշտ չլինել, բայց մի՛ հանձնվիր: Կառչի՛ր քո 
որոշմանը, եթե նույնիսկ չես «զգում» Աստծո մոտիկությունը:  

2.  Սովորի՛ր հաղորդակցվել Հիսուսի հետ:   

Մենք բոլորս գիտենք, թե որքան կարևոր է հաղորդակցությունը ընկերություն 
ստեղծելու հարցում: Ընկերությունը կարելի է կենդանի պահել առողջ շփման 
միջոցով:  

Աղոթքը քո և Հիսուսի միջև հաղորդակցություն սկսելու լավագույն ձևն է: Եթե 
դու դժվարանում ես աղոթել անտեսանելի Աստծուն, մտքումդ պատկերացրո՛ւ, որ 
Հիսուսը նստած է քո կողքին: Պատմի՛ր Նրան քո մասին: Ասա՛ Նրան, թե ինչ ես 
ուզում անել այսօր: Ասա՛ Նրան, որ քեզ համար կարևոր է, թե ինչ ունի Նա քեզ 
ասելու այդ հանձնարարությունների վերաբերյալ:  

Դու պետք է սովորես անկեղծ լինել Աստծո հետ և պատմել Նրան, թե ինչ ես 
ներքուստ զգում: Նա ամեն բան գիտի, այնպես որ դու իրականում չես կարող որևէ 
բան թաքցնել Նրանից: Սակայն Նա ուզում է քո մասին լսել քեզնից, քո բառերով: 
Ասա՛ Նրան, որ ուզում ես սովորել ավելի շատ սիրել Նրան: Օրվա ընթացքում,  
թող քո մտքերն ուղղված լինեն Նրան: Քննարկի՛ր Նրա հետ քեզ հանդիպած 
իրավիճակները: Հին Կտակարանում Դավիթ թագավորն Աստծո հետ շատ խորը 
փոխհարաբերություն էր զարգացրել: Ողջ Աստվածաշնչում Աստված խոսում է 
Դավթի մասին՝ որպես Իր բարեկամի: Կարդա՛ Սաղմոսներն ու տե՛ս, թե ինչպես է 
Դավիթը ներկայանում Աստծո առաջ:  

3.  Սովորի՛ր վստահություն և անկեղծություն 
զարգացնել:  

Աստծո հետ խոսելիս մի՛ փորձիր ծածկել քո խնդիրները: Խիզախի՛ր և անկե՛ղծ 
եղիր: Եթե մեղք ես գործել, ուրիշի վրա մի՛ գցիր: Պատասխանատվությո՛ւն 
ստանձնիր քո արարքների համար և ընդունի՛ր քո մեղքերը: Խնդրի՛ր Նրան, որ 
օգնի քեզ, որպեսզի ավելի ճիշտ ճանաչես ինքդ քեզ: Երբեմն մենք խաբում ենք 
ինքերս մեզ և կարիք ենք ունենում, որ մեկ ուրիշը մեզ օգնի՝ զանազանելու 
ինքնախաբեությունն իրականությունից: Աստվածաշունչն այս հարցում կարող է 
մեծապես օգնել մեզ: Աստված շատ հստակ շարադրում է, թե ինչ է մեղքը և ինչ 
տեսակի վարքն է Նրան հաճելի: 

Եթե դու ուզում ես մտերիմ փոխհարաբերություն զարգացնել Հիսուսի հետ, 
պետք է որոշես վստահել Նրան: Վստահությունն իրականում պարգև է:  
Դու խորտակում ես քեզ շրջապատող պարիսպներն ու, մոտենալով տվյալ 
անձնավորությանը, ասում. «Ես որոշել եմ վստահել քեզ: Ես քանդել եմ իմ 
պարիսպները»: Հիմա դու արդեն խոցելի ես: 

Երբ դու նայում ես Հիսուսին, արդյո՞ք համարում ես, որ նա Մեկն է, ում կարող 
ես վստահել: Ի՞նչ հիմքեր դու ունես, որ Հիսուսին վստահելն իմաստուն որոշում է: 

Նրա բնույթը վեր է բոլոր մեղքերից: Նա ամբողջովին սիրող ու անկեղծ է:  
Նրա արդարությունը կատարյալ է: Ի՞նչը կարող է քեզ խանգարել Նրան 
վստահելում: Վա՞խը: «Նա կարող է հիասթափեցնել Ինձ»: Իրո՞ք: Գտի՛ր 
Աստվածաշնչում լոկ մեկ օրինակ, երբ Հիսուսը խաբեց որևէ մեկին: Աստծո 
էությունն այնպիսին է, որ ցանկացած մեկը, ով անկեղծորեն գնահատում է Նրան, 
կտեսնի, որ Նրան վստահելն անվտանգ է:  

Ասա՛ Աստծուն, որ ուզում ես սովորել ամեն օր ավելի շատ վստահել Նրան: 
Խնդրի՛ր Նրան, որ օգնի քեզ, որպեսզի ավելի լավ հասկանաս ինքդ քեզ և 
հաղթահարես վախերդ, որոնք խանգարում են քեզ՝ Նրան ավելի շատ վստահելու 
հարցում:  

4.  Սովորի՛ր հարգել և սիրել Նրան:  

Աստվածաշունչը չէր կարող ավելի հստակ շարադրել, որ Աստված սիրում է 
մեզ: Մեր մեղքերի համար Հիսուսի մահը խաչի վրա սիրո պարզ պատասխան է: 
Հիսուսն Իր երկրավոր ժամանակն անցկացրեց կարիքավոր մարդկանց օգնելով: 
Նա առաջնորդվում էր սիրով, ոչ թե փողով կամ եսասիրական հպարտությամբ:  

Ցանկացած ընկերություն, որպեսզի մնայուն լինի, պետք է կառուցվի սիրո 
հիման վրա: Աստվածաշնչի ամենակարևոր օրենքը մեզ պատվիրում է սիրել 
Աստծուն մեր ամբողջ սրտով, հոգով, մտքով ու զորությամբ: Տե՛ս Մարկոս 12:30-ը: 
Ո՛չ, Հիսուսը չի ուզում, որ դու դառնաս Նրա ընկերը, որովհետև Նա հրամայել է 
քեզ այդպես անել: Նա ուղղակի թույլ է տալիս քեզ, որ ազատորեն ընտրես՝ սիրե՞լ 
Նրան, թե՞ ոչ:  

Անցյալում քո զարգացրած ընկերություններից դու գիտես, որ սերը պետք է 
փոխանցել ամենօրյա, իմաստալից շփման միջոցով: Եթե դու ամուսնացած ես, 
ապա բավական չէ տարվա մեջ մեկ անգամ քո կողակցին ասել. «Սիրելի՛ս, ես քեզ 
այս ամբողջ տարին սիրել եմ և պատրաստվում եմ սիրել նաև հաջորդ տարի, 
այնպես որ հաջորդ շաբաթ ինձ մի՛ հարցրու, թե արդյոք ես քեզ սիրո՞ւմ եմ»: 
Աստված հաստատ չի ուզում, որ դու գնես Իր սերը: Նա հուզվում է, երբ մենք 
անկեղծ սեր ենք ցույց տալիս մեր մտքերի, խոսքերի և արարքների միջոցով: 
Կարիք չկա, որ դու քնես մեխերի վրա, կամ քայլես վառված ածուխների վրայով, 
որպեսզի ապացուցես, որ սիրում ես Իրեն: Դու քո սերը կարող ես արտահայտել 
ամեն օր քեզ հանդիպող իրավիճակներում:  

Անձնական փոխհարաբերությունների մեջ մեկ այլ կարևոր բաղկացուցիչ է 
հարգանքը: Դիմացինի հետ վերաբերվի՛ր հարգանքով և գնահատանքով: Մի՛ 
փորձիր Աստծուն շրջանցել քո ընկերությամբ: Աստված երբեք քեզ «պարտք չէ» այն 
բանի դիմաց, որ դու նրա համար լավ բան ես արել: Արժևորի՛ր Աստծո հետ 
ունեցած քո ընկերությունը: Պատվի՛ր Նրան: Հարգի՛ր Նրան՝ հրաժարվելով 

օգտագործել Նրա անունը՝ բարկացած ժամանակ ինչ-որ մեկին հայհոյելիս կամ 
անիծելիս:  

Հիսուսի հետ մտերիմ ընկերություն զարգացնելիս դու կսկսես զգալ Նրա 
ներկայությունը: Դու, հնարավոր է, օրը 24 ժամ շարունակ Նրա հանդեպ ուժեղ սեր 
չզգաս, և դա, իրականում, ճշմարիտ սիրո նշան չի էլ հանդիսանում: Հիսուսի հետ 
խորը փոխհարաբերություն զարգացնելն ընդամենը մեկ, եզակի որոշում չէ,  
այլ՝ որոշումների շղթա: Ամեն օր մենք փոքր առ փոքր որոշում ենք, թե արդյոք 
գնահատե՞նք Հիսուսի հետ ունեցած մեր ընկերությունը: Ամեն օր մենք բազում 
հնարավորություններ ենք ունենում Նրան հնազանդվելու համար: Դրանցից ամեն 
մեկը կարող է Հիսուսի հանդեպ սիրո արտահայտություն լինել: Նա միշտ տեսնում 
է այդ սիրո քայլերից ու մտքերից յուրաքանչյուրը: 

Ե.  Որո՞նք են Աստծուն անձամբ ճանաչելու 
արդյունքները:  

Աստծուն անձամբ ճանաչելը չի վերացնի քո խնդիրները: Սակայն այս 
առանձնահատուկ ընկերությունը կարող է հարստություն հաղորդել քո կյանքին, 
որը դու չէիր կարող ուրիշ ճանապարհով ձեռք բերել: Ահա մի քանի օգուտներ, 
որոնք դու կարող ես վայելել Նրան ճանաչելու արդյունքում: 

1.  Խաղաղություն:  

Հիսուսը խոստացել է Իր սերը տալ նրանց, ովքեր սիրում և վստահում են Իրեն: 
Տե՛ս Հովհաննես 14:24-ը: Հարցրո՛ւ ցանկացած մեկին, ով մտերիմ ընկերություն 
ունի Աստծո հետ, և նա վստահաբար քեզ կասի, թե որքան է գնահատում այն 
խաղաղությունը, որ Աստված դրել է իր սրտում: Եթե դու չունես այդ 
խաղաղությունը, խոսի՛ր Աստծո հետ սրա մասին: Տե՛ս, թե արդյո՞ք քո 
անհնազանդությունը քեզնից չի թալանում այս խաղաղությունը:  

2.  Բավարարվածություն:  

Կյանքում բավարարվածություն ունենալու միայն մեկ ձև կա, և դա Հիսուսի 
հետ խորը, անձնական փոխհարաբերություն ունենալու միջոցով է: Դու չես կարող 
իմանալ բավարարվածության իրական իմաստը, քանի դեռ Հիսուսը դա չի դրել քո 
սրտի խորքում: Երբ Նա քո սրտում դնում է այդ բավարարվածությունը, այլևս 
ոչինչ չի կարող այն հեռացնել քեզնից: Հռոմեացիներին 8:38-39-ում Պողոսը 
խնդիրների մի ամբողջ ցուցակ է ներկայացնում, որոնք կարող են փորձել մեզնից 
թալանել այն սերն ու բավարարվածությունը, որ Քրիստոսն է բերում մեր կյանք: 

Պողոսը համոզված էր, որ ոչինչ չի կարող մեզ բաժանել Աստծո սիրուց:  
Սա ճշմարիտ ապահովություն է: 

3.  Դու կզգաս Աստծո ներկայությունը:  

Ինչքան Աստծո հետ մեր ընկերությունը խորանում է, այնքան մենք հասկանում 
ենք Աստծո ներկայությունը մեր կյանքում (հասկանում, ոչ թե զգում): Աստված 
ներկա է բոլոր ճշմարիտ քրիստոնյաների կյանքում, բայց ոչ բոլորն էլ շարունակ 
զգում Նրա ներկայությունը: Ինչքան շատ ես Նրան ճանաչում, այնքան ավելի լավ 
ես զգում Նրա ներկայությունը: Դա կարող է տևել քո ողջ կյանքը, սակայն 
ժամանա՛կ հատկացրու, որպեսզի սովորես լսել Սուրբ Հոգու մեղմ ձայնը, երբ Նա 
խոսում է քեզ հետ քո սրտում: 

4.  Դու ավելի շատ կմտածես Աստծո մասին:  

Եթե դու խորը սիրահարված ես ինչ-որ մեկին, ապա քո մտքերը հեշտությամբ 
գնում են այդ անձնավորության կողմը: Նույնը կարող է ճիշտ լինել Աստծո հետ քո 
փոխհարաբերության մեջ: Առօրյա կյանքով ապրելով՝ շարունակ մտածի՛ր Աստծո 
մասին: Ասա՛ Նրան, թե ինչ ես դու զգում: Պատմի՛ր Նրան քո որոշումների մասին, 
որոնք պետք է ընդունես: Անգի՛ր արա Նրա ուսուցումներն ու խոսի՛ր Նրա հետ այդ 
մասին: 

5.  Դու կցանկանաս մարդկանց պատմել Հիսուսի մասին:  

Երբ ինչ-որ մեկին սիրահարված ես, շարունակ ցանկանում ես խոսել նրա 
մասին: Եթե դու, իրոք, սիրես Հիսուսին, ապա կցանկանաս, որ մյուսներն էլ 
ունենան այն ուրախությունը, որը դու վայելում ես: Հիսուսը Պետրոսի առաջ դրեց 
այս դժվար հարցը՝ նախքան երկինք համբարձվելը: Նա հարցրեց Պետրոսին.  
«Դու սիրո՞ւմ ես Ինձ»: Պետրոսը պատասխանեց՝ այո՛: Հիսուսն ասաց.  
«Ուրեմն, կերակրի՛ր իմ ոչխարներին» (Հիսուսը խոսում էր Իր հետևորդների 
մասին): Աստծո հետ մեր փոխհարաբերությունը պետք է լինի մեր անձնական 
գործը: Մենք պետք է մարդկանց ասենք, որ սիրում ենք Հիսուսին: 

Սովորելը՝ ճանաչել և սիրել Աստծուն, կտևի մեր ողջ կյանքի ընթացքում: 
Աստված նախանձավոր է՝ քեզ հետ ավելի խորը փոխհարաբերություն 
զարգացնելու հարցում: Սա դարձրո՛ւ քո կյանքի գլխավոր առաջնահերթությունը, 
և դու կունենաս ամենանշանակալի ձեռքբերումները, որ հնարավոր է կյանքում:  

Գլուխ 4.  
Ի՞նչ կարող եմ անել ճշմարիտ 

քրիստոնյա լինելու իմ կասկածների հետ:  

Նորադարձ քրիստոնյայի կյանքը շատ է տարբերվում մանկական 
հեքիաթներից, երբ հերոսները մեծ խնդիրները լուծելուց հետո ապրում են «ուրախ 
ու երջանիկ»: Նորադարձ քրիստոնյաներին հանդիպող իրականությունը ներառում 
է իրական խնդիրներ, որոնք երբեմն կարող են ավելի դժվարին լինել, քան նախորդ 
տարվանը: Նորադարձ քրիստոնյաների մեծ մասը լուրջ կասկածներ է ունենում 
ճշմարիտ քրիստոնյա դառնալու որոշման հետ կապված:  

Այդ կասկածները լինում են տարբեր և տարբեր ձևով են ազդում մարդկանց 
վրա: Որոշ քրիստոնյաների համար, դրանք պարզապես թռուցիկ մտքեր են, որոնք 
արագ անցնում են: Մինչդեռ ոմանք Աստծո հանդեպ հավատի լուրջ ճգնաժամ են 
ունենում և հարցականի տակ են դնում իրենց հոգևոր կյանքի ողջ փորձառությունը 
և նույնիսկ Աստծո գոյությունը: «Եթե կա Աստված, և Նա իրոք սիրում է ինձ, այդ 
դեպքում ինչո՞ւ եմ ես այս բոլոր խնդիրներն ու կասկածներն ունենում: Միգուցե 
հավատի հետ կապված այս ամենն ինձ համար չէ: Տպավորությունն այնպիսին է, 
կարծես այս խոսքերի հետևում ընդամենը դատարկ օդ է»:  

Դու երբևէ մտածե՞լ ես, թե արդյոք Աստված իրականում գոյություն ունի՞: 
Ինչքա՞ն հաճախ ես դու հետևյալ մտքերը կամ զգացողություններն ունեցել. 
«Հավանաբար ես ճշմարիտ քրիստոնյա չեմ»: Մի՛ զարմացիր, եթե դժվարանաս 
ձևակերպել, թե ինչ է նշանակում ճշմարիտ քրիստոնյա լինել: Սա շատ հաճախ է 
հանդիպում նորադարձ (ինչպես նաև՝ հին) քրիստոնյաների մոտ: Քո կյանքի վրա 
այս կասկածների ու հարցերի ազդեցությունն ուղղակի կապ ունի Հիսուսի հետ 
ունեցած քո անձնական փոխհարաբերության որակի հետ: 

Հնարավոր է՝ դու չկարողանաս դադարեցնել քո մտքին եկող այդ բոլոր 
կասկածները, սակայն հաստատ կարող ես որոշել, թե ինչ ազդեցություն կունենան 
այդ կասկածները քո կյանքի վրա: Աստված քեզ մենակ չի թողնի քո կասկածների 
հետ, ստիպված չես լինի միայնակ լուծել դրանք: Նա պատրաստ է քեզ օգնել,  
եթե դու պատրաստակամ ես թույլ տալ Նրան դա անել: Երբ Հին Կտակարանում 

Դավիթը պայքարներ էր ունենում կասկածների դեմ, օգնության համար Աստծուն 
էր դիմում:  

Սաղմոս 94.19. 

«Տեր, երբ կասկածները լցնում են միտքս, երբ սիրտս մտահոգ է, 
հանդարտեցրու ինձ և տուր նորոգված հույս և ուրախություն»:  
(Թարգմանություն անգլերենից) 

Դավիթ թագավորը նորից հույս էր տեսնում: Դու կարող ես վստահ լինել,  
որ քո կասկածները կարող են հաղթահարվել Աստծո օգնությամբ: Քո մտքում տեղի 
ունեցող այդ պայքարները կարող են քեզ օգնել իրական հոգևոր աճ ունենալու 
ասպարեզում: Կասկածի հարձակման ժամանակ դու քեզ թույլ կզգաս և 
կցանկանաս հանձնվել, սակայն հաստատուն կանգնի՛ր Աստծո Խոսքի 
խոստումների մեջ: 

Աստված քեզ երբեք չի թողնի ու չի լքի: Սակայն Աստվածաշնչում ոչ մի տեղ 
խոստում չկա, որ Նա քեզ հետ կպահի, որ կասկածներ չունենաս: Դու պետք է 
ընդունես դրանց գոյությունը և ճիշտ վարվես դրանց հետ: Անտեսելը հաստատ քեզ 
չի ազատի դրանցից: 

Ա.  Ո՞վ է այդ կասկածները բերում քո մտքին:  
Բոլոր կասկածները նույնը չեն: Դրանց մի մասն ուղղակիորեն կապված է այն 

ուսուցումների և հավատալիքների հետ, որոնց մեջ դու մեծացել ես: Եթե քո 
ծնողները հավատացյալ չեն եղել, ապա, շատ հավանական է, որ այս կասկածը 
շարունակ գա քո մտքին. «Ինչպե՞ս կարող եմ հաստատ իմանալ, որ Աստված կա»: 
Եթե դու ուրախություն և խաղաղություն չես ունենում, այլ ավելի շատ՝ 
անհանգստություն, ապա, հնարավոր է, ունենաս կասկածներ, թե արդյո՞ք 
ճշմարիտ քրիստոնյա ես, հատկապես, եթե ինչ-որ մեկը քեզ խոստացել է, որ դու 
կսկսես զգալ Աստծո խաղաղությունը և սերը հենց այն օրը, երբ դառնաս ճշմարիտ 
քրիստոնյա:  

Կասկածները գալիս են տարբեր կողմերից: Նախքան պատճառներին ու 
լուծումներին անդրադառնալը, մեզ անհրաժեշտ է դիտարկել այն տարբեր 
աղբյուրները, որոնցից գալիս են այդ կասկածները: 

1.  Սատանան:  

Եթե սատանային չհաջողվի քեզ խանգարել՝ դառնալ ճշմարիտ քրիստոնյա, 
ապա նա քո մտքի վրա կգրոհի կասկածներով ու հարցականներով, որոնք 
կապված են ճշմարիտ քրիստոնյա դառնալու քո որոշման հետ: Սա պատահում է 

անգամ այն մարդկանց հետ, ովքեր հին հավատացյալներ են, ինչպես նաև՝ նորերի 
հետ:  

Մենք այս կասկածները կարող ենք սահմանել որպես փորձություններ: 
Աստվածաշունչը սատանային անվանում է ստության հայր: Նա մարդկանց 
մոլորեցնելու վարպետ է: Աստված խոստացել է օգնել քեզ, երբ փորձությունների 
հանդիպես: Պարզապես հիշի՛ր, թե ով է հիմա քո կյանքի Առաջնորդը, և մի՛ լսիր 
ստերին, որ սատանան ուղարկում է քո մտքին: 

2.  Մարդիկ:  

Մարդիկ կարող են ասել կամ անել մի բան, որը կասկածելու առիթ կտա քեզ 
Քրիստոսի իսկության կամ Նրա հանդեպ քո նվիրվածության վերաբերյալ:  
Ոչ հավատացյալները, շատ հավանական է, սխալ հասկանան Քրիստոսին 
նվիրվելու վերջերս ընդունած քո որոշումը: Նրանք կարող են ծիծաղել  
«հոգևոր լինելու» քո որոշման վրա: Մի՛ զարմացիր, եթե նրանք հարցեր տան և 
փորձեն թակարդը գցել քեզ աստվածաբանական խառնաշփոթ տարբեր հարցերով:  

Ցավալի է, բայց ճիշտ է, որ երբեմն քեզ կասկածներ կարող են բերել մարդիկ, 
ովքեր ժամանակին Քրիստոսին հետևելու որոշում են կայացրել. «Ես փորձել եմ 
Հիսուսի հետ կապված այդ բաները, բայց դա իմ կյանքում չգործեց»: «Մի՛ հավատա 
ամեն բանի, ինչ նրանք քեզ ասում են: Նրանց ամեն ասածը չէ, որ ճիշտ է»:  
Ավելի ուշ, երբ խնդիրներ առաջանան քո կյանքում, նրանց բառերը կսկսեն զրնգալ 
քո մտքում. «Միգուցե սա իմ կյանքում էլ չգործի»:  

Ե՛կ հարցին ուղիղ նայենք: Հիսուսն ուզում է, որ բոլոր մարդիկ վայելեն Իր 
փրկության ուրախությունը: Եթե դա նրանց կյանքում չգործեց, ապա Աստված չէ 
մեղավորը: Նա կօգնի քեզ ցանկացած խնդրի դեպքում, որ դու կունենաս: 

Անկեղծ քրիստոնյաները նույնպես կարող են պատճառ հանդիսանալ, որ դու 
կասկածներ ունենաս: Եթե նրանք առանձին-առանձին տարբեր ուսուցումներ 
առաջարկեն քրիստոնեական ճիշտ կյանք ապրելու վերաբերյալ, դու, հնարավոր է, 
չկարողանաս կողմնորոշվել, թե նրանցից որ մեկն է ճիշտ:  Եթե որևէ մեկը ինչ-որ 
հարցում պնդի, որ իր տեսակետը նորմալ է, որի համար մյուսներն ասում էին, որ 
մեղք է, ապա քո մտքում կասկածներ ու հարցեր կառաջանան: Սա տեղի է ունեցել 
նաև որոշ նորադարձ քրիստոնյաների հետ Նոր Կտակարանի ժամանակներում:  

Երուսաղեմի եկեղեցու առաջնորդները նամակ գրեցին այդ նորադարձ 
քրիստոնյաներին՝ ասելով. «Քանի որ լսեցինք, որ մեր միջից դուրս գալով՝ ոմանք 
ձեզ խռովեցրին խոսքերով՝ ձեր հոգիներն անհանգստացնելով» (Գործք. 15:24): 
Անկախ այն բանից, դա սուտ ուսմունք է, թե մեղք նրանց կյանքում, զգո՛ւյշ եղիր,  
որ թույլ չտաս այդ խնդիրներին՝ կործանել փրկության այն իրական հրաշքը, որը 
տեղի է ունեցել քո կյանքում: 

Ձևերից մեկն էլ, որով ճշմարիտ քրիստոնյաները կարող են կասկածների առիթ 
տալ քեզ, քո մտածելն է, որ նրանք կատարյալ են, կամ՝ համարյա կատարյալ: 
Զգո՛ւյշ եղիր, որպեսզի քեզ չհամեմատես մյուս հավատացյալների հետ: Քրիստոսի 
յուրաքանչյուր հետևորդ աճելու դեռևս շատ տեղ ունի: Քեզ կարող է թվալ, որ 
նրանցից ոմանք ոչ մի լուրջ խնդիր չունեն: Նրանք միշտ ուրախ են ու ժպտերես: 
Այդ պարագայում դու նայում ես քո կյանքին ու ասում. «Ես երևի ինչ-որ բան սխալ 
եմ անում: Շարունակ մեկը մեկի հետևից խնդիրներ եմ ունենում»: Համբերատա՛ր 
եղիր, Աստված գործում է քո մեջ:  

3.  Ինքդ:  

Շատ անգամ մարդիկ կասկածում են, թե արդյո՞ք իրենք ճշմարիտ քրիստոնյա 
են, սակայն այս հարցում նրանք ոչ ոքի չեն կարող մեղադրել: Աստվածաշունչը 
շատ հստակ է ասում, թե ինչպես կարող ես ճշմարիտ քրիստոնյա դառնալ: 
Մինչդեռ որոշ մարդիկ վարանում են հավատալ, որ Աստվածաշունչը կգործի 
իրենց կյանքում և այդ պատճառով տարբեր կասկածներ են բերում իրենք իրենց 
վրա: 

4.  Աստված:  

Աստված կարող է կասկածներ բերել քո մտքին, թե արդյո՞ք դու ճշմարիտ 
քրիստոնյա ես, երբ ինքդ քո մասին ավելի բարձր կարծիք ունես, քան իրականում 
կաս: Եթե քեզ թվում է, որ կատարելապես նվիրվել ես Աստծուն, իսկ Աստված 
գիտի, որ դա այդպես չէ, ապա Նա կարող է կասկածներ բերել քո մտքին, որպեսզի 
դու պատասխաններ փնտրես դրանց համար, այլ ոչ թե ապրես սին 
պատկերացումներով այն առումով, որ ճշմարիտ քրիստոնյա ես:  

Կասկածներ կարող են նաև լինել, եթե քո կյանքում կա մեղք, որը դու չես 
խոստովանել Աստծուն: Մենք սա հաճախ անվանում ենք Սուրբ Հոգու 
հանդիմանություն, կամ մեղքի ճշմարիտ զգացողություն: Աստված կշարունակի 
ուժեղ կասկածներ ուղարկել քո մտքին, մինչև դու խոստովանես քո մեղքը:  

Եթե Աստված որևէ անձնավորության մտքին կասկածներ չի բերում, դա այն 
պատճառով է, որ տվյալ անձնավորությունն ինքնախաբեության մեջ է: Աստված 
կարող է տարբեր այլ միջոցներ փորձել, որպեսզի կոտրի այն մոլորությունը, որի 
մեջ այդ մարդն ապրում է: Նա մեզ դաստիարակում է, քանի որ սիրում է մեզ: 
Սակայն երբեք Իր կամքը չի հարկադրում մարդկանց: Եթե դու քո ամբողջ սրտով 
անկեղծորեն փորձում ես ծառայել Աստծուն, Նա հենց այնպես կասկածներ չի բերի 
քո մտքին՝ ուղղակի քեզ անհանգստություն պատճառելու համար: 

Աստվածաշնչում կա մի պատմություն. նկարագրվում է մի իրավիճակ, որը 
կարող է օրինակ լինել այն բանի, որ Աստված կասկածներ է բերում հավատացյալի 

մտքին: Մարկոս 10:17-22-ը պատմում է մի երիտասարդ հարուստ իշխանի մասին: 
Նա ցանկանում էր իմանալ, թե ինչպես կարող է հավիտենական կյանք ստանալ: 
Հիսուսը նրան ասաց, որ հնազանդվի Աստվածաշնչի օրենքներին: Նա ասաց, որ 
մանկությունից ի վեր հավատարմորեն հնազանդվել էր Աստծո օրենքներին: 
Հիսուսը նրան ասաց, որ վաճառի իր ունեցվածքը և գումարը տա աղքատներին, 
իսկ հետո հետևի Հիսուսին: Կանգնելով հստակ ընտրության առաջ՝ այս 
մեծահարուստը մերժեց Հիսուսին: 

Եթե սատանան արդեն տեղյակ էր, որ այդ մարդու հարստությունը նրա համար 
ավելի կարևոր էր, քան Աստծուն հնազանդվելը, ուրեմն ինչո՞ւ պետք է ցանկանար 
կասկածներ բերել նրա մտքին: Սատանայի ողջ գործը սա պետք է լիներ՝ մի կողմ 
նստել և լուռ ողջունել, թե ինչպես է այդ մարդն ավելի հարուստ դառնում: 
Սատանան կուզենար, որ այդ հարուստը մտածեր, որ իր մոտ ամեն բան հրաշալի 
է: Այդ մարդու մտքին կասկածներ բերելը պատճառ դարձավ, որպեսզի նա իր 
փրկության վերաբերյալ հստակ պատասխաններ փնտրեր:  

Շատ հավանական է, որ նրանում հարցեր առաջացնելու աղբյուրն Աստված 
Ինքն էր: Աստված գիտեր այդ մարդու սիրտը և հասկանում էր, որ եթե նա չփոխեր 
իր վերաբերմունքն անձնական հարստության վերաբերյալ, մահանալուց հետո չէր 
կարողանա երկինք մտնել: Աստված հաստատ ուզում էր, որ նա գիտակցեր իր 
սխալը և փոխվելու քայլեր աներ: Հիսուսն օգնեց այդ հարուստ մարդուն, որ 
հասկանա, թե ինչու է ինքը հարցեր ու կասկածներ ունենում: Երբ դու արդեն 
գիտես քո կասկածների պատճառը, ընտրության առաջ ես կանգնում. արդյոք 
քայլեր կձեռնարկե՞ս լուծելու համար այն խնդիրները, որոնք կասկածներ են 
առաջացնում:  

Բ.  Ո՞րն է այդ կասկածների պատճառը:  
Եղե՞լ է, որ մեկը քեզ ասի. «Եթե դու կասկածներ ունես Աստծո և ճշմարիտ 

քրիստոնյա լինելու վերաբերյալ, ուրեմն, ինչ-որ բան քո կյանքում սխալ է»:  
Սա նման է այն բանին, ինչ Հոբի ընկերներն էին նրան ասում, երբ նա տառապում 
էր ցավից ու սրտնեղությունից:  

Կասկածները միշտ պատճառ ունեն: Եթե ուզում ես կասկածից ազատվել, 
փորձի՛ր պարզել, թե ինչն է քո կյանքում պատճառ հանդիսանում այդ խնդրին: 
Մենք կարող ենք կասկածների այս բոլոր պատճառները դասակարգել երեք 
խմբերի:  

Գիտելիքի պակաս:  

Գիտելիքի պակասը կարող է լինել կասկածի պատճառ: Ճիշտ տեղեկություն 
ունենալով՝ դու կարող ես հստակեցնել խնդիրը և ազատվել տվյալ կասկածից: 

Ենթադրենք՝ քեզ ասել են, որ հենց դու ճշմարիտ քրիստոնյա դառնաս, ամեն օր 
սեր, ուրախություն ու խաղաղություն կզգաս: Եվ եթե դու չունենաս այդ  
զգացողությունները, կասկածներ կգան քո մտքին: Բայց երբ դու իմանում ես 
ճշմարտությունը և ճշգրիտ փաստերը, հասկանում ես, որ այն, ինչ քեզ ասել են, 
Աստվածաշնչում գրված չէ: Այս կասկածները կարող են դուրս գալ քո մտքից, 
որովհետև դու հիմա գիտես, որ զգացողությունները չեն հանդիսանում ճշմարիտ 
քրիստոնյա լինելու իրական նշանը:  

Հասկանալու պակաս:  

Որոշ կասկածներ հետևանք են այն բանի, որ մարդիկ, իմանալով 
ճշմարտությունը, ճիշտ չեն հասկանում դրա կիրառումը սեփական կյանքում: 
Որոշ հավատացյալներ գիտեն, թե ինչ է ասում Աստվածաշունչը, սակայն չեն 
կարողանում տեսնել, թե ինչպես պետք է այն գործարկել տվյալ իրավիճակում: 
Նրանք գիտեն, թե ինչ է ասում Փիլիպպեցիներին 4:19-ը. «Բայց իմ Աստվածը ձեր 
բոլոր կարիքները պիտի հոգա Փառքի մեջ՝ Իր ունեցած հարստության չափով՝ 
Քրիստոս Հիսուսի միջոցով»: Մինչդեռ  նրանք շատ կարիքներ ունեն, որոնք դեռևս 
բավարարված չեն: Նրանք չեն հասկանում, թե ինչն են սխալ անում, քանի որ 
իրենց բոլոր կարիքները բավարարված չեն:  

Նրանք կարդում են Հակոբոս 4:7-8-ը, ըստ որի՝ պետք է դեմ կանգնեն 
սատանային ու մոտենան Աստծուն: Այստեղ հստակ է գրված, թե ինչ պետք է 
նրանք անեն: Սակայն հստակ չէ, թե ինչպես պետք է դա անեն: Նրանք ավելի շատ 
տեղեկությունների կարիք ունեն: Սակայն երբեմն հասկանալու լավագույն միջոցը 
փորձառությունն է: Դժվարին փորձությունների միջով անցնելով՝ դու հասկանում 
ես, թե ինչու է Աստված դրանք թույլ տվել: Իսկ երբ դու տվյալ իրավիճակի 
մեջտեղում ես, տեղեկության ոչ մի քանակ բավարար չի թվում:  

Վարվելու պակաս:  

Շատ կասկածների համար պատճառ է հանդիսանում այն, որ դու չես անում 
անհրաժեշտը, որը գիտես, որ պետք է անես: Դու զիջում ես փորձությանն ու 
մեղքին: Սատանան գալիս է մեղադրանքով ու ասում. «Դու՝ որպես քրիստոնյա, 
բանի պետք չես: Տե՛ս, թե հենց նոր ինչ արեցիր: Սա ահավոր է: Դու երբեք էլ 
ճշմարիտ քրիստոնյա չես դառնա»: Երբեմն էլ դու կարող ես կասկածներ բերել քեզ 
վրա՝ ինքդ քո առաջ անիրատեսական նպատակներ դնելով: Մանուկ 
քրիստոնյայից մինչև հասուն ծառայող աճելու գործընթացը մեկ կամ երկու 
շաբաթում տեղի չի ունենում:  

Գրեթե բոլոր քրիստոնյաներն ավելի շատ գիտեն Աստծո ճշմարտությունների 
մասին, քան դրանք օգտագործում են իրենց առօրյա կյանքում: Հարցն իրականում 
հետևյալն է. «Դու ամեն օր ավելի՞ն ես անում և ավելի՞ ես աճում, թե՞ պարզապես 
բավարարվում ես Աստծո ճշմարտություններն իմանալով»: Եթե դու ինքդ քեզ 

խաբում ես, որ քո գործն ընդամենը ճշմարտությունն իմանալն է, Աստված կարող է 
կասկածներ դնել քո մտքում, քանի որ հաստատ սխալ ճանապարհի վրա ես:  

Շատ կան խնդիրներ, որոնք պատճառ են դառնում, որ որևէ անձնավորություն 
կասկածի, թե արդյո՞ք ինքը ճշմարիտ քրիստոնյա է: Ստորև նշված են մի քանի 
խնդիրներ, որոնք պատճառ են հանդիսանում այդ կասկածների համար: 

Խնդիր 1. Երբ հաճելի զգացողությունները հեռանում են:  

Ավելի վաղ այս գրքում մենք խոսեցինք, թե ինչ տեղ ունեն զգացմունքները 
Քրիստոսին նվիրվելու մեր որոշման մեջ: Շատ մարդիկ, իրոք, զգացմունքային 
փոփոխություն են ունեցել, երբ ընդունել են Քրիստոսին: Ոմանք սա բնութագրում 
են որպես «մեղրամսի ժամանակահատված»: Մեղքերի թողության հետևանքով 
առաջացող ուրախությունն ու խաղաղությունն անչափ ոգևորիչ փոփոխություն են: 
Նրանք գիտեն, որ Աստված իրական է:  

Սակայն հետագայում «մեղրամսի» զգացողությունները սկսում են նվազել:  
Դու առավոտյան վեր ես կենում և հայտնաբերում, որ ուրախությունը ներկա չէ քո 
կյանքում այնպես, ինչպես նախկինում էր: Դու աղոթում ես և ընդհանրապես չես 
զգում Աստծո ներկայությունը: Վիճակն ավելի են վատթարացնում բարկության 
հին, տհաճ զգացողությունները, իսկ հուսահատությունը, թվում է, ավելի ու ավելի 
է գլուխ բարձրացնում: Ավելի քիչ խնդիրներ ունենալու փոխարեն, թվում է, 
խնդիրներն ավելի են շատացել:  

Աստվածաշունչ ես կարդում, և, կարծես, այն մեռած է: Միտքդ հեշտությամբ 
փախչում է, երբ փորձում ես կարդալ այն: «Ի՞նչ է պատահել»,- հարցնում ես ինքդ 
քեզ: Այս վիճակում դու համար առաջին թիրախն ես կասկածների համար:  

Խնդիր 2. Շարունակել ձախողվել կամ մեղք գործել:  

Նորադարձ քրիստոնյաները հաճախ են անգիր անում Աստծո խոստումները:  
Փիլիպպեցիներին 4:13-ից և Բ Կորնթացիներին 5:17-ից:  

Փիլիպպեցիներին 4:13.  

«Ես կարող եմ ամեն ինչ անել Քրիստոսի միջոցով, որ զորացնում է 
ինձ»: 

Բ Կորնթացիներին 5:17.  

«Ուրեմն, եթե Քրիստոսի մեջ է՝ նա նոր արարած է: Հներն անցան, և 
ահա ամեն բան նոր եղավ»: 

Սակայն դրանից հետո գալիս է աշխատանքը, ընտանիքը, հարևանները, 
սենյակակիցները. շատ ճնշումներ, շատ խնդիրներ: Փորձությունները, թվում է, 

ամեն օր ավելի են ուժեղանում: Դու որոշել ես փոխվել և ավելի նմանվել 
Քրիստոսին: Սակայն քո ցանկությունները չեն համընկնում քո վարքի հետ: 
Ժամանակ առ ժամանակ դու թերանում ես: Փորձությունները պահի տակ այնքան 
գայթակղիչ են թվում: Աստված այնքան հեռու է թվում:  

Սատանան քո ձախողումից հետո իսկապես մեղադրանքներ է կուտակում քեզ 
վրա: Նա քեզ շարունակ մեղադրում է, որ դու կատարյալ ձախողակ ես: «Դու երբեք 
հոգևոր մարդ չես դառնա»,- ասում է նա: Դու խնդրել ես, որ Աստված օգնի քեզ, 
սակայն ոչ մի հրաշք այդ պահին չի կատարվում, միայն խնդիրներն են շատանում: 

«Միգուցե սա ինձ համար չէ,- ասում ես ինքդ քեզ,- եթե ես չեմ կարողանում այս 
մեղքը հաղթահարել, ուրեմն չեմ կարող հաջողակ քրիստոնյա լինել»: Գուցե քեզ 
թվում է, որ դու բավականաչափ նվիրված չես Քրիստոսին: Սա կարող է լինել 
խնդրի մի մասը: Սակայն մտածի՛ր նաև այն մասին, որ այդ հին, մեղսալից 
սովորություններից որոշները երկար տարիներ եղել են քո կենսակերպի մի մասը:  

Աստված երբեք չի խոստացել, որ այն օրը, երբ դու ճշմարիտ քրիստոնյա 
դառնաս, քեզնից հրաշքով կհեռացնի քո բոլոր խնդիրները: Մենք հաճախ նոր 
վերաբերմունքներ ու նոր մոտեցումներ սովորելու կարիք ունենք այս խնդիրների 
համար: Սա հաճախ ժամանակ և դժվարին աշխատանք է պահանջում: Հիշի՛ր,  
թե քանի անգամ է երեխան ընկնում քայլել սովորելիս: Սակայն նա շարունակ 
ոտքի է կանգնում: Մի քանի շաբաթ կամ ամիս անց նա արդեն վազվզում է: Քեզնից 
կարող է մի քանի շաբաթ կամ ամիս պահանջվել՝ նախքան դու կհասնես այնտեղ, 
որտեղ բարեհաջող կհաղթահարես որևէ կոնկրետ խնդիր:  

Խնդիր 3. Կյանքիդ մի մասը Հիսուսին հանձնելը:  

Մի նորադարձ քրիստոնյա ասաց. «Ես ուզում եմ, որ Աստված ինձ օգնի:  
Ես գիտեմ, որ իմ կյանքում շատ կան ասպարեզներ, որտեղ ես կարիք ունեմ 
աճելու: Սակայն Աստված իրավունք չունի ինձ ասելու, թե ում հետ ես 
ամուսնանամ»: Այս պատմությունը տխուր ավարտ ունեցավ, երբ մի քանի շաբաթ 
անց այս մարդը որոշեց ավելի շուտ իր ձևով ապրել, քան իր ողջ կյանքը նվիրել 
Քրիստոսին: 

Դու չես կարող կառչել քո կյանքի որոշակի ասպարեզներին: Հիսուսը պետք է 
լինի քո ամբողջ կյանքի Առաջնորդը: Այլապես Նա Տեր չի լինի քո կյանքի ոչ մի 
հատվածում: Եթե դու հստակ հասկանում ես, թե ինչ տեսակի նվիրվածություն է 
Քրիստոսը պահանջում, ուրեմն պետք է հստակ ընտրություն կատարես: Եթե 
դժվարանում ես քո կյանքը կատարելապես հանձնել Նրան, ուրեմն սպասի՛ր,  
որ կասկածները շուտով գալու են:  

Խնդիր 4. Գաղտնաբար դառնալ ճշմարիտ քրիստոնյա:  

Որոշ մարդկանց մոտ կասկածները գալիս են, երբ նրանք չեն ցանկանում 
բարձրաձայնել Հիսուսի հանդեպ իրենց նվիրվածության մասին: Այդպիսի մարդիկ 
վախենում են, թե ինչ կասեն ոմանք իրենց մասին: «Ոչ ոք ինձ չի հասկանա»,- 
մտածում են նրանք: Այն մարդը, ով պատրաստ չէ բացահայտ ներկայացնել 
Քրիստոսի հանդեպ իր հավատը, անպայման կասկածներ կունենա:  
Տե՛ս Փիլիպպեցիներին 3:7, Ա Պետրոս 3:15, Եփեսացիներին 4:20-24, Ղուկաս 9:26 և 
Հռոմեացիներին 1:16: 
 

Խնդիր 5. Փորձություն:  

Բոլոր հավատացյալները հանդիպում են մեղքի փորձության: Շատ անգամ 
նորադարձ քրիստոնյաները սկզբում միանգամից չեն հանդիպում կոնկրետ 
փորձությունների: Կարծես Աստված պաշտպանական պարիսպ է կառուցում 
նրանց շուրջը, մինչև նրանք կկարողանան հոգևորապես աճել: Սակայն մի քանի 
շաբաթ կամ ամիս անց նրանք տեսնում են, որ նոր ու հին փորձություններ են 
սկսում նրանց հանդիպել: Հեղեղի պես նրանք սկսում են ռմբակոծել: «Ի՞նչ է 
կատարվում ինձ հետ»,- հարցնում են նրանք,- մի՞թե ես կորցնում եմ Հիսուսի հետ 
ունեցած իմ մտերիմ կապը: Չպե՞տք է ավելի քիչ փորձություններ ունենայի՝ արդեն 
ավելի երկար ծառայելով Հիսուսին»:  

Հիսուսն էլ մեղքի փորձություններ ունեցավ, այնպես որ դու էլ կունենաս:  
Նա հավատարմորեն ծառայեց Աստծուն Իր ողջ կյանքի ընթացքում: 
Աստվածաշնչում ոչ մի տեղ գրված չէ, որ մենք մեր հոգևոր հասունության մեջ 
կհասնենք մի կետի, որտեղ այլևս մեղքի փորձություններ չենք ունենա:    

Եթե դու բոլոր կողմերից ցավալիորեն ենթարկվել ես հարձակման, ապա դա 
քեզ երկու բան է ասում: Առաջին. Աստված վստահում է քեզ այն առումով, որ դու 
կարող ես Իր օգնությամբ հաղթահարել փորձությունները: Տե՛ս Ա Կորնթացիներին 
10:13-ը: Երկրորդ. դա ցույց է տալիս, որ սատանան ուրախ չէ քո կյանքում տեղի 
ունեցածի համար: Նա դուրս է եկել քանդելու համար այն բարի գործը, որն 
Աստված անում է քո կյանքում: Մի՛ զարմացիր, եթե փորձությունները հեղեղեն քո 
կյանքը: Մի՛ սկսիր կասկածել Աստծուն, այլ՝ ընդհակառակը, ավելի՛ մոտեցիր 
Նրան և դե՛մ կանգնիր չարին: Տե՛ս Հակոբոս 4:7-8: 
 

Խնդիր 6. Դառնություն ինչ-որ մեկի հանդեպ:   

Որոշ խնդիրներ, որոնք կասկածի պատճառ են դառնում, թվում է, 
ընդհանրապես կապ չունեն կասկածի հետ: Դառնությունը դրանցից մեկն է:  
Երբ դու բարկություն ու ատելություն ես պահում քո սրտում ինչ-որ մեկի հանդեպ, 

խոցելի ես դառնում կասկածների համար: Դառնությունն ուղղակիորեն խախտում 
է Աստծո պատվերը, այն է՝ ներել նրանց, ովքեր քո հանդեպ մեղք են գործել:  
Երբ հրաժարվում ես հնազանդվել Աստծուն, դու մտնում ես նեղությունների ծովը:  

Դառնությունը բազմաթիվ բացասական հետևանքներ է ունենում այն մարդու 
կյանքում, ով թույլ է տալիս, որ դա մնա իր ներսում: Դառնությունը կործանում է 
այն ուրախությունն ու խաղաղությունը, որն Աստված ուզում է, որ դու վայելես:  
Դա գերազանց միջավայր է ստեղծում, որ կասկածները աճեն և արմատ գցեն քո 
մեջ:  

Եթե դու բռնվել ես դառնության թակարդում, արի՛ Աստծուն և դիմի՛ր Նրա 
օգնությանը դրանից ազատվելու համար: Դառնությունից ազատվելով՝ 
կասկածներն էլ դրա հետ միասին կհեռանան:  
 

Խնդիր 7. Երբ քո աղոթքները պատասխան չեն ստանում:  

Մենք գիտենք, որ Աստված պատասխանում է աղոթքներին: Մատթեոս 7:7-11-ը 
քաջալերում է մեզ՝ խնդրել Աստծուց՝ ինչի կարիքը որ ունենք, և Նա 
կպատասխանի: Քրիստոնյաների մեծ մասին ծանոթ է հիասթափության զգացումը, 
երբ աղոթել են ու իրենց աղոթքներին ոչ մի պատասխան չեն ստացել:  
«Ի՞նչ է եղել ինձ հետ»,- հարցնում ես դու այդ ժամանակ: Կամ՝ «Ի՞նչ է եղել Աստծո 
հետ: Ինչո՞ւ Նա չի պատասխանում իմ աղոթքներին»: Նման դեպքերում Աստծուն 
կասկածելը հեշտ է: 

Ինչո՞ւ է Աստված այդքան հաճախ լռում: Ինչո՞ւ Նա չի գալիս, երբ մենք դիմում 
ենք Նրա օգնությանը: Միանշանակ պատասխաններ չկան: Գուցե խնդիրների մի 
մասը կապված է այն բանի հետ, որ մենք Աստծուց «այո» ենք ակնկալում մեր բոլոր 
աղոթքների համար: Սակայն Նա կարող է նաև ասել՝ «Ո՛չ», կամ՝ «Սպասի՛ր»:  

Ըստ Հին Կտակարանի՝ Հոբ անունով մի աստվածապաշտ մարդ աղոթեց ու 
աղոթեց, սակայն ոչ մի պատասխան չստացավ այն բոլոր խնդիրների հարցում, 
որոնցով ինքն անցնում էր: Աստված պատճառ ուներ Հոբին չպատասխանելու 
համար: Աստված, հավանաբար, քեզ համար էլ հիմնավոր պատճառ ունի քո 
աղոթքներին չպատասխանելու համար: Մեկ այլ տարբերակ էլ այն է, որ Աստված 
պատասխանում է քո աղոթքներին, սակայն դու ուշադիր չես, դրա համար էլ չես 
կարողանում լսել Նրա պատասխանը: Թույլ մի՛ տուր, որ սատանայի կասկածը 
մնա քո մտքում, երբ դու աղոթքիդ պատասխանը չես ստանում: Սովորի՛ր 
ուսումնասիրել Աստվածաշունչը և սովորի՛ր Աստծուն լսել Իր Խոսքի միջոցով:  

Խնդիր 8.  
Անպատրաստակամություն՝ հին սխալը կամ  

թերությունը ուղղելու հարցում:  

Աստված խորապես անհանգստացած է մարդկանց վերականգնելու հարցով: 
Փրկությունն առաջին հերթին վերականգնման ակտ է, երբ մեր 
փոխհարաբերությունն Աստծո հետ վերականգնված է: Մեղքը քեզ զատել էր 
Աստծուց: Հիմա Նա քեզ կոչում է Իր զավակը: Նա ներել է քո բոլոր մեղքերը:  
Իսկ ի՞նչ ասենք այն մարդկանց մասին, ովքեր կապ ունեն քո անցյալի մեղքերի 
հետ:  

Աստված ներել է մեզ, սակայն այն մարդիկ, ում դու նեղացրել ես, գուցե դեռ չեն 
ներել: Դու պատասխանատվություն ունես անելու ամեն հնարավորը՝ 
վերականգնելու համար այն փոխհարաբերությունները, որոնք դու անցյալում 
խախտել ես: Փոխհատուցման մասին խոսելն այնքան էլ հաճելի թեմա չէ, իսկ 
անելն առավել ևս հաճելի չէ: Սակայն Աստված կարող է այս զարմանահրաշ 
առիթն օգտագործել՝ պարզորոշ ցույց տալու համար, որ Ինքն իրոք փոխել է քո 
կյանքը: Եթե մերժում ես լսել Սուրբ Հոգու ձայնը, երբ Նա մղում է քեզ 
փոխհատուցում կատարելու, դու դուռ ես բացում կասկածների համար:  
Հույսդ դի՛ր Աստծո զորության վրա և դե՛մ կանգնիր սատանայի փորձերին,  
որը վախեցնում է քեզ, որպեսզի փոխհատուցում չանես: Տե՛ս Մատթեոս 5:23-24: 
 

Խնդիր 9. Վախ:  

Վախն ու կասկածն ուս ուսի տված են քայլում: Վախը պատճառ հանդիսացավ 
Պետրոսի համար, որպեսզի կասկածի, երբ ընդունեց Հիսուսի առաջարկը՝ 
Գալիլեայի ծովի վրա փոթորկի ժամանակ քայլել ջրի վրայով (Մատթեոս 14:25-31): 
Մենք պետք է ուշադիր լինենք, որպեսզի թույլ չտանք մեր շուրջը եղած 
հանգամանքներին՝ կասկածներ ու վախեր բերել մեր սրտում:  

Կա խելամիտ վախի տեսակ, որը մենք պետք է ունենանք: Օրինակ, խելամիտ է, 
երբ վախենում են դիպչել երկաթի կարմրած տաք կտորին, կամ զգուշանում են 
էլեկտրական հոսանքի լարերից, որոնք կայծեր են արձակում: Այսպիսի խելամիտ 
վախերը կասկածներ չեն բերի քո մտքում:  

Որոշ մարդիկ վախենում են, որ Աստված հոգ չի տանի իրենց խնդրի համար 
(որը միայն Նա կարող է լուծել): Նրանք իրենց վրա այնպիսի բեռ են վերցնում, որ 
երբեք Աստծո կամքով չէ: Այս վախերը հաճախ բացահայտում են Աստծո հանդեպ 
մեր վստահության պակասը: Աստվածաշունչն ասում է, որ Աստված Իր 
զավակներին վախի հոգի չի տվել (Բ Տիմոթեոս 1:7): Ընդհակառակը, Նա մեզ տվել է 
զորության, սիրո և ինքնակառավարման հոգի: Տե՛ս նաև՝ Առակաց 3:5-6,  
Ա Հովհաննես 4:18 և Հովհաննես 14:27: 

Խնդիր 10. Հպարտություն:  

Հպարտությունը քրիստոնյայի ոխերիմ թշնամիներից մեկն է: Շատ 
քրիստոնյաներ՝ թե՛ նոր, թե՛ հին, ընկել են թշնամու այս թակարդն ու կործանվել: 
Ամբողջ Աստվածաշնչով մեկ դու կարող ես տեսնել, որ Աստված Իր ժողովրդին 
զգուշացնում է՝ խոնարհվել և ազատվել հպարտությունից: Այս խնդիրն այսօր ճիշտ 
այնքան մեծ է, որքան 3000 տարի առաջ:   

Շատ մարդիկ հպարտության պատճառով չեն կարողանում լսել Սուրբ Հոգու 
ձայնը: Աստված ժամանակ առ ժամանակ կասկածներ է բերում նման մարդկանց 
մտքերին, որոնց թվում է, որ իրենք շատ հոգևոր են, սակայն ըստ Աստծո 
տեսանկյունի՝ նրանք շատ վատ վիճակում են: Նա այս կասկածները թույլ կտա, 
որպեսզի տվյալ անձնավորությանը ցույց տա իր ընթացքի սխալ լինելը:  
Տե՛ս Բ Մնացորդաց 7:14: 

Եթե քո մտքում կասկածներ կան, դա անպայմանորեն չի նշանակում, որ դու 
այս տասը խնդիրներից որևէ մեկն ունես: Կան բազմաթիվ այլ պատճառներ,  
որոնք հիմք են հանդիսանում կասկածների գալու համար: Բայց և այնպես, եթե դու 
կասկածներ ունես, հայա՛ցք գցիր քո կյանքին: Եթե այնտեղ տեսնես վերը նշված 
խնդիրներից որևէ մեկը, աշխատի՛ր լուծել այն: 

Գ.  Ինչպե՞ս կարող ես պարզել քո կասկածների 
պատճառը:   

Հիսուսը պատրաստակամ է և նախանձավոր՝ քեզ օգնելու համար, որպեսզի 
ազատվես կասկածներից, որոնք գրոհում են քո մտքի վրա: Չկան այնպիսի պարզ 
միջոցներ, որոնք կօգնեին քեզ՝ վերջնականապես ազատվել կասկածներից:      

1.  Աղոթք:  

Կասկածները հիմնականում կապ ունեն քո մտքերի հետ: Աղոթքը զրույց է 
Աստծո հետ: Պատմի՛ր Նրան, թե ինչ ես դու զգում: Հիսուսին դի՛ր քո մտքերի 
կենտրոնում: Նա կարող է քեզ օգնել՝ քո ունեցած ցանկացած կասկած 
հաղթահարելու գործում:  

2.  Մտածի՛ր խնդրի մասին:  

Մի՛ անտեսիր կասկածը: Պարզապես մի՛ հանդիմանիր սատանային՝ փորձելով 
մոռանալ կասկածը: Երբեմն դա կարող է աշխատել, իսկ երբեմն էլ՝ ոչ: Փորձի՛ր 
պարզել, թե ինչն է պատճառ հանդիսանում քո կասկածի համար:  

Նախորդ՝ 53-55-րդ էջերում մենք խոսեցինք կասկածների հետ կապված՝ 
հետևյալ երեք տեսակի խնդիրների մասին. գիտելիքի պակաս, հասկանալու 
պակաս և վարվելու պակաս: Թե սրանցից ո՛ր խմբին է պատկանում քո կասկածը, 
մեծապես դրանից է կախված, թե ինչ տեսակի լուծումն ամենաշատը քեզ կօգնի:  

Տվյալ կասկածի մասին մտածելիս փորձի՛ր կողմնորոշվել, թե ով է այդ 
կասկածը բերում քո մտքին. սատանա՞ն, ընկե՞րդ, անհավատ մե՞կը, թե՞ Աստված: 
Գուցե ի՞նքդ ես այդ կասկածի պատճառը: 

3.  Աստվածաշնչի ուսումնասիրություն:  

Դու կարող ես քո կասկածների հստակ պատասխանները գտնել ու ազատվել  
դրանցից՝ Աստվածաշնչից ավելի շատ տեղեկություններ ստանալով: Ինչքան շատ 
ուսումնասիրես Աստծո Խոսքը, այնքան ավելի լավ կհասկանաս, թե ինչպես է Նա 
ուզում, որ դու ապրես: Եթե դու արդեն գիտես, թե ինչն է կասկածներ առաջացնում 
քո մեջ, ուրեմն ուշադի՛ր հետևիր, թե ինչ է ասում Աստվածաշունչն այդ մասին: 

4.  Ժամանա՛կ անցկացրու մյուս ճշմարիտ 
քրիստոնյաների հետ:   

Դու կարիք ունես անձնական լավ փոխհարաբերություններ հաստատել 
առնվազն մեկ հասուն հավատացյալի հետ, ով կարող է քեզ օգնել, երբ կասկածներ 
գան քո մտքին: Երբեմն ընդամենը որևէ հավատացյալի հետ զրուցելը կարող է 
օգնել քեզ՝ կասկածների հարձակումից ազատագրվելու համար:  

Քո կասկածները կարող են միանգամայն տարբեր լինել այն կասկածներից, 
որոնք անցյալում ունեցել է որևէ ճշմարիտ քրիստոնյա: Թող դա քեզ չզարմացնի: 
Աստված պատրաստ է քեզ օգնել, որ ազատվես քո կասկածներից: Նա կարող է 
օգտագործել մեկ այլ ճշմարիտ քրիստոնյայի՝ քեզ օգնելու համար: Կամ էլ Նա 
կարող է քեզ թույլ տալ, որ Իր օգնությամբ, բայց և ինքնուրույն պայքարես և 
հաղթես տվյալ կասկածը: Կա՛նգ առ այն համոզվածության վրա, որ Աստված չի 
կամենում, որ տվյալ կասկածը լինի քո կյանքի անբաժանելի մասը: Երբ դու արդեն 
համոզված լինես, թե որն է քո կասկածների պատճառը, նայի՛ր Աստծուն՝ գտնելու 
համար այնպիսի լուծում, որը քեզ կօգնի կասկածի պատճառ հանդիսացող խնդրից 
ազատվելու հարցում: 

Դ.  Ինչպե՞ս ազատվել կասկածներից:   
Կասկածները կարող են պարտության մատնել քեզ, կամ էլ, Աստծո օգնությամբ, 

դրանք կարող են քեզ համար դառնալ իրական հնարավորություն՝ ավելի ևս 
աճելու Հիսուսի հետ ունեցած քո փոխհարաբերության մեջ: Եթե դու Նրան 
դարձնես առաջինը քո կյանքում, կասկածները մնայուն չեն լինի:  

Ահա մի քանի ընդհանուր ուղեցույցներ, որոնք կարող են քեզ օգնել՝ 
հաղթահարելու քո կասկածները: Մենք ընդամենը համառոտ կներկայացնենք այն 
թեմաները, որոնք արդեն քննարկել ենք:  

1.  Ընդունի՛ր, որ դու կասկածներ ունես:  

Որոշ մարդկանց համար պարզապես ընդունելը, որ իրենք կասկածներ ունեն, 
շատ մեծ հարված է իրենց հպարտությանը: Նրանք այս հարցին նայում են այնպես, 
ինչպես հիվանդություն ունենալուն: «Եթե ես խոստովանեմ, որ կասկածներ ունեմ, 
մարդիկ կմտածեն, որ ես թույլ հավատացյալ եմ»,- ասում են նրանք: 

Ընդունելը, որ կասկածներ ունես, դրանցից ազատվելու առաջին քայլն է: Որոշ 
կասկածներ հեշտությամբ կարող են մաքրվել քո մտքից՝ Աստծուն ուղղված մի 
պարզ աղոթքի շնորհիվ: Սակայն եթե դրանք շարունակում են հետ գալ, ուրեմն 
դրանց ավելի լուրջ ուշադրություն դարձնելու ժամանակն է: 

2.  Սկսի՛ր աստծո հետ խոսել այդ մասին:  

Կասկածներից դեպի ազատություն տանող ուղին սկսվում է Աստծո հետ: 
Ժամանա՛կ հատկացրու, որ պատմես Նրան, թե ինչ է տեղի ունենում քո մտքում: 
Նա չի վիրավորվի կամ անակնկալի չի գա: Մի՛ զարմացիր, եթե քո աղոթքին ի 
պատասխան՝ Աստված լռի: Միգուցե հենց սա է քո կասկածի պատճառը. թվում է՝ 
Աստված լուռ է և շատ հեռու: Այնուամենայնիվ, դու աննահանջ շարունակի՛ր 
խոսել Նրա հետ: Ասա՛ Նրան, թե քո կարծիքով որոնք են պատճառները: Նրանից 
իմաստությո՛ւն խնդրիր, որ իմանաս, թե ինչպես վերաբերվես այդ կասկածի հետ: 
Շարունակի՛ր խոսել Նրա հետ՝  մինչև կասկածը չվերանա: 

3.  Քննի՛ր քո կասկածները:  

Ուշադի՛ր նայիր դրանց: Փորձի՛ր հասկանալ, թե ինչն է պատճառ 
հանդիսանում դրա համար: Կողմնորոշվի՛ր, թե ով է այդ կասկածը բերում քո 
մտքին: Նայի՛ր, թե ինչ է ասում Աստվածաշունչն այդ տեսակի կասկածի 
վերաբերյալ:  

4.  Հարցրո՛ւ Աստծուն, թե ինչպես է Նա ուզում,  
որ դու ազատվես այդ կասկածից:  

Երբեմն մենք կցանկանայինք, որ Աստված կյանքը հեշտացներ մեզ համար. 
«Աստվա՛ծ իմ, խնդրում եմ, թող այս կասկածը վերանա հենց հիմա»:  
Եթե Աստված լռի, դու գուցե ավելի շատ կասկածներ ունենաս: Ընդունի՛ր քո 
պատասխանատվությունը, այն է՝ գործ ունենալ քո կասկածների հետ:  

Ուսումնասիրի՛ր Աստվածաշունչը: Փնտրի՛ր կոնկրետ ճանապարհներ,  
թե ինչպես  լուծես կասկածների պատճառ հանդիսացող խնդիրները:  
Երբ դու իմանում ես քո կասկածների պատճառը, լուծման ընդհանուր 
ուղղությունը հաճախ պարզ է դառնում: 

Մի՛ ակնկալիր, որ Աստված պարզապես գիրկդ կնետի քո խնդրի կատարյալ 
լուծումը: Դիմի՛ր Աստծուն օգնության համար, սակայն նաև գիտակցի՛ր, որ 
Աստված քեզնից ակնկալում է, որ գործես նաև քո կողմից: Մի անգամ ծայրահեղ 
հոգսի տեր մի մարդ եկավ Հիսուսի մոտ: Նրա որդին բուժման կարիք ուներ:  
Նա ասաց. «Տե՛ր, հավատում եմ, օգնի՛ր իմ անհավատությանը»: Նա գիտեր,  
որ դեռևս կասկածներ ուներ: Սակայն նա տանը նստած հրաշքի չէր սպասում:  
Նա դուրս էր եկել Հիսուսին գտնելու և դիմելու Նրա օգնությանը:  

5.  Նպատակնե՛ր դիր, որոնք քեզ կօգնեն՝ Աստծո ասած 
ձևով ազատվել քո կասկածներից:  

Աստված կարող է քեզ իմաստություն տալ, թե ինչպես ազատվես քո մտքի վրա 
գրոհող կասկածներից: Պարզ նպատակնե՛ր դիր. քայլեր, որոնք դու կանես, 
որպեսզի ազատվես քո կասկածներից: Ամեն օր աղոթի՛ր: Միտքդ լցրո՛ւ Աստծո 
խոստումներով: Հետո աշխատի՛ր նպատակային փոփոխությունների վրա, 
որոնցով կազատվես այն խնդրից, որը պատճառ է հանդիսանում քո կասկածների 
համար: Եթե ինչ-որ մեկի հանդեպ դառնությունն է քո կասկածների պատճառը, 
ուրեմն աշխատի՛ր ներել այդ մարդուն: Ծրագրի՛ր, թե ինչպես ես վերականգնելու 
ձեր փոխհարաբերությունը: 

Եթե փորձես ազատվել քո խնդիրներից որևէ մեկից ու դա չստացվի, մի՛ 
հանձնվիր: Նորի՛ց փորձիր: Գտի՛ր այն լուծումը, որը կգործի: Հնարավոր է՝ դու 
կարիք ունենաս դիմել մեկ այլ հավատացյալի օգնությանը: 

Արա՛ այն ամենը, ինչ կարող ես՝ կասկածի պատճառը վերացնելու համար: 
Ամենակարևորը՝ հիշի՛ր, որ դու ճշմարիտ քրիստոնյա դառնալու համար Աստծո 
կարիքն ունես: Աստված կարող է թույլ տալ, որ կասկածներ գան քո կյանքում, 
որպեսզի ստուգի քեզ և աճելու ու ավելի ուժեղ դառնալու հնարավորություն տա: 
Անկախ այն բանից՝ կասկածները կգա՞ն, թե՞ կգնան, դու կարող ես հաստատ 
կանգնել Աստծո սիրո մեջ ու ասել. «Այո՛, ես գիտեմ, որ ես ճշմարիտ քրիստոնյա 
եմ»:   

